
Ọ re Yono

MARCH 2017

IYOVWINRETA RE CHE YONO VWẸ: MAY 1-28, 2017


© 2016 Watch Tower Bible and Tract Society of Pennsylvania



UHOHO RỌHẸ OPHARO ỌBE NA:

ROMANIA

Ọkpako nana vẹ aye rọyen mrẹvughe nẹ a sa mrẹ ihwo ri vwo ọdavwẹ vwẹ uwevwin vwẹ Sunday siẹrẹ ayen de siobọnu uyono nu. Kerẹ udje, ayen sa mrẹ ihwo ivẹ re dia kẹrẹ ayen re fan ẹto rẹ ogegede.

IGHWOGHWOTA

40,575

IHWO RA VWẸ BAIBOL YONO

25,623

IHWO RE RHE ẸKAROPHIYỌ NA VWẸ 2015

78,300



A shẹ ọbe nana-a, ọyen ẹbẹre-ọvo rẹ owian rẹ uyono ri Baibol rẹ akpọeje, re ruẹ womarẹ itetoro ro wonhwo.

Wọ da guọnọ ru itetoro, biko kpo www.jw.org/urh.

Jokpanẹ ke djerephia, asan ri nẹ Baibol rhe eje ra vwọba tota, Baibol Ọfuanfon Na ọyen i nurhe, ẹkẹvuọvo, e si ibieta na nene obo re siẹ eta rẹ Urhobo asaọkiephana. Wọ da rha mrẹ NW, gba riẹn nẹ New World Translation of the Holy Scriptures, 2013 Edition, ọyen o nurhe.


Iyovwinreta


 3  Ikuegbe rẹ Akpeyeren​—Me Mrẹ Ebruphiyọ Kidie Me Yan Nene Evwaghwanre

UDUGHWRẸN RẸ MAY 1-7, 2017

 8  Muọghọ kẹ Ohwo ro Fo Ọghọ

Ofori nẹ Inenikristi vwẹ ẹro abavo vwo ni ọghọemuo. Ono yen fo ọghọ? Diesorọ? Uyovwinrota nana cha kpahenphiyọ enọ nana, o ji che djekpahen erere rọ herọ siẹrẹ e de muọghọ kẹ ohwo ro fo ọghọ.



UDUGHWRẸN RẸ MAY 8-14, 2017

13  Vwo Esegbuyota—Brorhiẹn rẹ Aghwanre!

Kirobo rẹ Baibol na tare, ofori nẹ a dia ihwo ri se brorhiẹn. Ẹkẹvuọvo, diesorọ o vwo fo nẹ avwanre brorhiẹn rẹ aghwanre? Die yen cha chọn avwanre uko vwo ru ọtiọyen? E se wene orhiẹn rẹ avwanre bruru jovwo? Uyovwinrota nana cha kpahenphiyọ enọ nana.



UDUGHWRẸN RẸ MAY 15-21, 2017

18  Ga Jihova vẹ Ubiudu Ọsoso!

UDUGHWRẸN RẸ MAY 22-28, 2017

23  Wọ Cha Kerhọ rẹ Erọnvwọn re Si Phiyotọ Na?

Fikirẹ jẹgba, avwanre eje ruẹchọ. Ẹkẹvuọvo, ọnana ko mudiaphiyọ nẹ avwanre rhe che se ru obo ri je Jihova-a? Vwẹ iyovwinreta ivẹ nana, avwanre cha fuẹrẹn akpeyeren rẹ ivie rẹ Juda ẹne kugbe echobọ rayen, evo ru umwemwu re ganre mamọ. Dedena, Jihova ni ivie na kerẹ ihwo ri vwo ubiudu ọsoso kpahọn. Ọghẹnẹ ji che ni avwanre kerẹ ihwo ri vwo ubiudu ọsoso dede nẹ avwanre se ruẹchọ?



28  Dia Ugbeyan Ọke rẹ Oyerinkugbe na da hẹ Ẹdia rẹ Imuoshọ

32  Odẹ rẹ Baibol Vwẹ Oma rẹ Ochẹ rẹ Awanre







[image: William Samuelson, ọke rọ vwọ hẹ eghene, rọ vwọ vwẹ itaipraita vwo ruiruo]



IKUEGBE RẸ AKPEYEREN

Me Mrẹ Ebruphiyọ Kidie Me Yan Nene Evwaghwanre

William Samuelson yen gbikun na





URHIỌKE rẹ ẹdẹ ọvo vwẹ Brookings, South Dakota, U.S.A., odju rẹ ekpahen ko djuẹ. Ọ da nẹrhẹ me karophiyọ nẹ ekpahen ọgangan cha ro asan eje kẹrẹkpẹ. O se gbewunu nẹ vwẹ urhiọke yena, avwanre ihwo ẹne phariẹ vẹ ekpahen vwẹ asan ra da sẹro rẹ emu rẹ eranvwe. Avwanre mudia obaro rẹ oze re kuẹ ame rẹ eranvwe na da phiyọ, ame odjidjiro hẹ oze na! Ji mi gbikun rẹ oma mẹ rere wo se vwo vwo ẹruọ rẹ obo re phia.






ORUA AVWANRE




[image: Oniọvo rẹ ọsẹ rẹ William Samuelson kugbe ọsẹ rọyen]
Ọsẹ mẹ vẹ oniọvo rọyen, Alfred





E vwiẹ vwẹ vwẹ March 7, 1936, mẹvwẹ yen ubrevwiẹ uvwre rẹ avwanre emọ ẹne. Avwanre dia aghwa otete ọvo vwẹ South Dakota. Iruo rẹ aghwa pha ghanghanre kẹ orua avwanre, ẹkẹvuọvo, ọ diẹ ọyen yen ma ghanre kẹ avwanre-e. Ọsẹ vẹ oni mẹ bromaphiyame kerẹ Iseri rẹ Jihova vwẹ 1934. Ayen vwomakpahotọ kẹ Jihova, ọtiọyena, eruo rẹ ọhọre rẹ Ọghẹnẹ yen emu rẹsosuọ vwẹ akpeyeren rayen. Ọsẹ mẹ, Clarence vẹ oniọvo rọyen, Alfred gare kerẹ odibo rukoko (ra rhe riẹn phiyọ ọrọvwẹrote iruo rẹ ekpako na) vwẹ ọke sansan vwevunrẹ ukoko avwanre rọhẹ Conde, South Dakota.

Orua avwanre kpo uyono ọkieje ji ghwoghwo iphiẹrophiyọ rọhẹ obaro na kẹ ihwo nẹ uwevwin kpo uwevwin. Omamọ udje rẹ ọsẹ vẹ oni mẹ kugbe uyono rayen, djobọte avwanre emọ na vwẹ idjerhe rẹ erhuvwu. Me vẹ oniọvo mẹ Dorothy da rhe dia ighwoghwota ọke rẹ avwanre vwọ hẹ ẹgbukpe esan. Vwẹ 1943, mi de si odẹ phiyotọ vwẹ Isikuru rẹ Iruo Ruvie Na, ra tonphiyọ obọ ọke yena.



[image: William Samuelson vwẹ 1952]
Me vwọ hẹ iruo ọkobaro vwẹ 1952





Eghwẹkoko vẹ isikoko pha ghanghanre kẹ avwanre mamọ. Oniọvo Grant Suiter yen ọtota re ji rhe vwẹ ọghwẹkoko re ruru vwẹ Sioux Falls, South Dakota vwẹ 1949. Me je sa karophiyọ ota rọyen, “Ọ Kẹre Vrẹ Obo Wo Rorori!” Ọ kanrunumuo nẹ ofori Inenikristi ri bromaphiyame nure vwọ reyọ akpeyeren rayen vwo ruiruo rẹ aghwoghwo rẹ Uvie na vọnvọn. Ọnana da nẹrhẹ mi brorhiẹn me vwọ vwomakpahotọ kẹ Jihova. Vwẹ osikoko rọ vwọ kpahọn vwẹ Brookings, me da mrẹ oma mẹ vwẹ asan ra da sẹro rẹ emu re djunute vwẹ obenu yen, me hẹrhẹ ọke mi che vwo bromaphiyame. Oze re ku ame phiyọ na yen “asan” re de bru avwanre ihwo ẹne phiyame vwẹ November 12, 1949.

Iruo rẹ ọkobaro da rhe dia obo re me vwọtua. Me tonrọ phiyọ vwẹ January 1, 1952, ọke me vwọ hẹ ẹgbukpe 15. Baibol na tare nẹ, “Ohwo rọ yan nene evwaghwanre ko vwo aghwanre,” mi vwo evwaghwanre buebun vwẹ orua mẹ ri bicha orhiẹn mẹ na. (Isẹ 13:20) Oniọvo ọsẹ mẹ re se Julius, rọhẹ ẹgbukpe 60, da rhe dia ọrivẹ mẹ vwẹ iruo rẹ ọkobaro na. Dede nẹ o vien vwe shesheri, avwanre riavwerhen rẹ iruo aghwoghwo na kugbe. Mi yono erọnvwọn buebun mie. O kriri-i, Dorothy da je rhe dia ọkobaro.






UKẸCHA RẸ INIRUO OKINRIARIẸ


Nẹ ọkiemọ rhe, ọyen ọsẹ vẹ oni mẹ vwo durhie iniruo okinriariẹ vẹ eya rayen nẹ ayen rhe dia uwevwin avwanre. Jesse vẹ Lynn Cantwell, chọn vwẹ uko mamọ. Uchebro rayen je chọn vwẹ uko vwo brorhiẹn me vwọ dia ọkobaro. Ẹguọnọ rẹ ayen vwo kpahen ovwẹ nẹrhẹ mi vwo ẹwẹn mi vwo ruiruo rẹ ẹga na kpobarophiyọ. Siẹrẹ ayen da ga vwẹ ikoko re kẹrẹ avwanre, ọkiọvo ayen se vwe ba oma vwẹ iruo aghwoghwo na. Ọnana kẹ vwẹ omavwerhovwẹn vẹ ọbọngan dẹn!

Bud Miller vẹ aye rọyen, Joan keyen rhe kiẹn avwanre ọke rẹ oniọvo Cantwell vwo no nu. Ọke yena me hẹ ẹgbukpe 18, mi ji hirharoku ọdavwini me vwọ dia isodje. Ihwo ri suẹn ubrakpọ me dia guọnọ phi vwe phiyọ ẹdia rẹ mi rorori nẹ o shephiyọ kẹ odibo rẹ Jesu-u. Jẹ me guọnọ ghwoghwo iyẹnrẹn esiri rẹ Uvie na. (Jọn 15:19) Me da vuẹ ayen nẹ ayen si vwe nẹ ihwo ri che vwobọ vwẹ ofovwin.

Ọ vwerhen ovwẹ oma nẹ Oniọvo Miller nene uvwe kpo echidiotọ na. Oniọvo nana, ohwo vẹ uduefiogbere mamọ, oshọ muo-o. Udu mẹ da rhe gan! Vwẹ 1954, ihwo ri suẹn ubrakpọ mẹ na da rhọnvwe kẹ vwẹ, ayen de si vwe nẹ ihwo ri che vwobọ vwẹ ofovwin. Ọnana de rhie uphẹn rẹ ẹga ọfa phiyọ kẹ vwẹ.



[image: Ọke rẹ William Samuelson vwo kpo Bẹtẹl obọ, o mudia kẹrẹ imoto ra vwọ wiowian vwẹ aghwa]
Ọke mi ghwe vwo kpo Bẹtẹl obọ, mi mudia kẹrẹ imoto ra vwọ wiowian vwẹ aghwa





Uvwre rẹ ọke nana, e de durhie uvwe kpo Bẹtẹl, vwẹ asan ra riẹn phiyọ Watchtower Farm ọke yena, rọhẹ Staten Island, obẹ New York. Me ga vwẹ etiyin omarẹ ẹgbukpe erha. Ọnana kẹ vwẹ aghọghọ rode kidie me mrẹ iniọvo buebun ri vwo aghwanre, mi ji nene ayen wian kugbe.






ẸGA RẸ BẸTẸL




[image: William Samuelson vẹ Frederick Franz vwẹ WBBR]
Me vẹ Oniọvo Franz vwẹ uwevwin rẹ iredio re se WBBR





Uwevwin rẹ iredio re se WBBR jehẹ evunrẹ Watchtower Farm rọhẹ Staten Island na. Iseri rẹ Jihova yen vwẹrote uwevwin rẹ iredio nana vwo nẹ 1924 re te 1957. Iniọvo 15 fiẹ 20 re ga vwẹ Bẹtẹl yen wian vwẹ Watchtower Farm na. Buebun rẹ avwanre, ighene ri ghwe vwo aghwanre-e. Ẹkẹvuọvo, oniọvo rọ kpakore re se Eldon Woodworth, rọ je dia ọvo usun rẹ ihwo ra jẹreyọ na, nene avwanre wian. Oniọvo nana ghini vwo aghwanre dẹn. Ọdavwẹ ro djephia kerẹ ọsẹ chọn avwanre uko vwo mudia gan vwevunrẹ ukoko na. Siẹrẹ jẹgba rẹ iniọvo evo da guọnọ dia ekprowọ kẹ avwanre, Oniọvo Woodworth me ta: “Jihova ru emu igbunu dede nẹ ihwo ro vwo ruiruo na gbare-e.”





[image: Harry Peterson]
Harry Peterson vwo oruru ọgangan kpahen iruo aghwoghwo na





Avwanre ji nene Oniọvo Frederick W. Franz wian kugbe. Aghwanre vẹ erianriẹn rẹ Baibol na ro vwori djobọte avwanre vwọrẹ erhuvwu, o ji dje ọdavwẹ phia kẹ avwanre ohwo ọvuọvo. Oniọvo Harry Peterson yen chere emu kẹ avwanre; odẹ rẹ ọsẹ rọyen na phẹrese nẹ oderhi rọyen rọ dia Papargyropoulos. Oniọvo nana jẹ ọvo usun rẹ e ra jẹreyọ na, o ji vwo oruru ọgangan vwọ kẹ iruo aghwoghwo na. Oniọvo Peterson nabọ ruiruo ra vwọ kẹ vwẹ Bẹtẹl na, ẹkẹvuọvo, ọ je vwẹ iruo aghwoghwo na vwọ heha-a. O phiẹ imagazini ujorin buebun phiyọ ada kemeranvwe kemeranvwe. Ọ je nabọ riẹn Baibol na, ọ nẹrhẹ ọ sa kpahenphiyọ enọ avwanre buebun.






ME MRẸ ERERE VWO MIE INIỌVO EYA RI VWO AGHWANRE


Vwevunrẹ aghwa na, avwanre ru emamọ vẹ ifọn phiyọ iko. Kukpe kukpe, omarẹ ekpẹrẹ 45,000 rẹ emamọ vẹ ifọn yen e ruẹ phiyọ iko vwọ kẹ orua rẹ Bẹtẹl na. Mi nene oniọvo Etta Huth wian vwẹ ẹdia nana, ọyen oniọvo aye ro ghini vwo aghwanre. Ọyen yen vwẹrote obo re vwo muegbe rẹ emamọ vẹ ifọn na. Iniọvo eya efa ji nẹ otafe cha ayen vwọ vwẹ ukẹcha phia vwẹ iruo nana, oniọvo Etta yen je vwẹrote iruo rayen. Dede nẹ oniọvo Etta hẹ ẹdia tiọyen, o ji muọghọ kẹ iniọvo eshare re vwẹrote iruo re ruẹ vwẹ aghwa na. Oniọvo nana omamọ udje rẹ omaevwokpotọ kẹ ọrhuẹrẹphiyotọ rẹ ukoko.



[image: William vẹ Angela Samuelson kugbe Etta Huth]
Me vẹ Angela kugbe Etta Huth





Angela Romano ọvo usun rẹ iniọvo eya ri nẹ otafe cha vwọ kẹ owian vwẹ ẹbẹre nana. Etta yen vwẹ ukẹcha kẹ oniọvo nana vwọ mrẹ uyota na vughe. Ọke me vwọ hẹ Bẹtẹl na, me da mrẹ oniọvo aye ọfa ro ji vwo aghwanre mamọ, omarẹ ẹgbukpe 58 yen me vẹ ọyen ga kugbe re. Me vẹ Angie rọvwọnre vwẹ April 1958, avwanre je riavwerhen rẹ uphẹn rẹ ẹga buebun kugbe re. Vwẹ ikpe nana eje, evun-ẹfuọn rẹ Angie vwọ kẹ Jihova nẹrhẹ orọnvwe avwanre ganphiyọ. Me vwẹroso evun-ẹfuọn rọyen kare kare otoro ebẹnbẹn avwanre hirharoku-u.






IRUO RẸ IMISHỌNARE VẸ ONIRUO OKINRIARIẸ


A vwọ shẹ WBBR vwẹ Staten Island ukpe rẹ 1957 nu, me da ga vwẹ Bẹtẹl rọhẹ Brooklyn ọmọke krẹn. Me vwọ rọvwọn nu, mi de vrẹn nẹ Bẹtẹl, avwanre da ga kerẹ ekobaro vwẹ Staten Island omarẹ ẹgbukpe erha. Me tobọ ji nene ihwo kpokpọ re dẹ uwevwin rẹ iredio na wian, ayen wene odẹ na kpo WPOW.

Me vẹ aye mẹ yeren akpeyeren ọlọlọhọ rere avwanre se vwo kpo kasan kasan a da guọnọ avwanre. Vwẹ ọtonphiyọ rẹ 1961, avwanre de rhiabọreyọ iruo rẹ ọkobaro oghẹresan vwẹ Falls City, Nebraska. O rhe kri-i, e de durhie avwanre kpo South Lansing, New York vwọ kẹ Isikuru rẹ Ekpako vẹ Idibo Rowian, rọ dia isikuru re ruẹ emeranvwe ọvo ọke yena. Avwanre riavwerhen rẹ isikuru yena, avwanre ji roro nẹ avwanre che rhivwin kpo Nebraska ra vwẹ uyono na ruiruo oboyin. O gbe avwanre unu mamọ a vwọ kẹ avwanre owian kpokpọ kerẹ imishọnare vwẹ Cambodia! Ọnana asan ro vwo erhuvwu mamọ vwẹ Southeast Asia, ọ nẹrhẹ avwanre mrẹ erọnvwọn sansan, nyo omamọ rẹ edo, ji se omamọ rẹ ọnrhe re fẹnẹ oborẹ avwanre riẹnre jovwo. Avwanre vwo oruru rẹ iruo aghwoghwo na vwẹ oboyin.

Ẹkẹvuọvo, oseghe rẹ usuon da rhe tonphiyọ, ọ da nẹrhẹ avwanre kua kpo South Vietnam. Uvwre rẹ ẹgbukpe ivẹ, me da muọga mamọ, a da vuẹ avwanre nẹ avwanre rhivwin kpo. Ọ reyọ ọke evo oma mẹ ke rhe gan, jẹ oma mẹ ghwa vwọ gan nu, avwanre da rhoma ton iruo rẹ ẹga ọkieje na phiyọ.



[image: William vẹ Angela Samuelson vwẹ 1975]
Me vẹ Angela vwẹ ukpe rẹ 1975, ọke ra cha vwọ riẹnmie avwanre vwẹ itẹlivishọni





Vwẹ March 1965, avwanre de vwo uphẹn re vwo kin ikoko. Me gare kerẹ oniruo okinriariẹ vẹ ọ rẹ ubrotọ ẹgbukpe 33, ọtiọyen ji te iruo rẹ ọrhuẹrẹphiyotọ rẹ eghwẹkoko. Ọghwẹkoko kẹ vwẹ omavwerhovwẹn ọkieje, ọtiọyena iruo rẹ ọrhuẹrẹphiyotọ rayen rha bẹn kẹ vwẹ-ẹ. Vwẹ ikpe evo, avwanre hẹ New York City, e ji ru eghwẹkoko evo vwẹ Yankee Stadium.






IRUO RẸ BẸTẸL VẸ ISIKURU RẸ UKOKO NA


Kirobo rọ hepha kẹ iniọvo buebun rehẹ ẹga ọkieje, iruo re vọnre vẹ omavwerhovwẹn kugbe egbabọse hẹrhẹ ovwẹ vẹ aye mẹ. Kerẹ udje, vwẹ 1995, a kẹ vwẹ uphẹn me vwọ dia oyono vwẹ Isikuru rẹ Uyono rẹ Ewiowian. Ẹgbukpe erha vwọ wan nu, e de durhie avwanre kpo Bẹtẹl. Ọnana emu rẹ aghọghọ dẹn me vwọ rhoma rhivwin kpo asan me da ton iruo rẹ ẹga ọkieje mẹ phiyọ omarẹ ikpe re vrẹ 40 re wanre. Uvwre rẹ ọke ọvo, me wian vwẹ Akon Iruo Rọvwẹrote Iruo rẹ Ẹga, me je dia oyono vwẹ isikuru rẹ ukoko na buebun. Vwẹ 2007, Ẹko Rọvwẹrote na de phi isikuru re ruẹ vwẹ Bẹtẹl na phiyọ otọ rẹ Akon Iruo Rọvwẹrote Isikuru rẹ Ukoko Na, mi de vwo uphẹn me vwọ dia oniruo rọyen vwẹ ikpe evo.

Omarẹ ikpe evo rhire na, avwanre mrẹ ewene sansan vwẹ isikuru rẹ ukoko na. A ton Isikuru rẹ Ekpako Ukoko phiyọ vwẹ 2008. Ẹgbukpe ivẹ vwọ wan nu, ekpako re vrẹ 12,000 eyen kpo isikuru nana vwẹ Patterson vẹ Bẹtẹl rọhẹ Brooklyn. Isikuru yena je herọ vwẹ asan sansan vẹ iyono rayen. Vwẹ 2010, e de wene odẹ rẹ Isikuru rẹ Uyono rẹ Ewiowian vwo kpo Isikuru ri Baibol Vwọkẹ Iniọvo Eshare Re je Rọvwọ-ọn, a da je vwẹ isikuru kpokpọ ọfa vwo mu re se Isikuru rẹ Baibol Vwọkẹ Eya gbe Eshare re Dia Inenikristi.

Vwo nẹ ukpe rẹ ẹga rẹ 2015, e de ku isikuru ivẹ nana kugbe vwọ dia Isikuru rẹ Ihwo ri Ghwoghwo Uvie Na. Iniọvo re rọvwọnre vẹ e re je rọvwọ-ọn yen e durhie kpo isikuru na. Oma vwerhen iniọvo buebun vwẹ akpọneje ayen vwo nyo nẹ e che ru isikuru nana vwẹ ẹkuotọ buebun. Ọ vwerhoma a vwọ mrẹ nẹ uyono rẹ ukoko na hẹrẹphiyọ ọkieje, ọ je kẹ vwẹ aghọghọ me da mrẹ iniọvo buebun re vwomakpahotọ kẹ uyono nana.

Mi vwo roro kpuko, vwo nẹ ọke mi ki bromaphiyame vwẹ oze re ku ame rẹ eranvwe da phiyọ re te nonẹna, me kpẹvwẹ Jihova vwọ kẹ igbeyan ri vwo aghwanre re chọn vwẹ uko vwẹ idjerhe rẹ uyota na. Ayen eje dia ihwo rẹ edje mẹ-ẹ, buebun ji nẹ asan sansan rhe. Dedena, ayen ihwo ri vwo omamọ oyerinkugbe vẹ Ọghẹnẹ. A mrẹ ẹguọnọ okokodo rẹ ayen vwo kpahen Jihova womarẹ uruemu rayen. Vwẹ ukoko na, evwaghwanre buebun herọ avwanre se vwo mu ugbeyan. Mi ru ọtiọyen, ọ da nẹrhẹ me mrẹ ebruphiyọ rode.



[image: William Samuelson ta ota vẹ iniọvo evo re rhe isikuru rẹ ukoko na]
Oma vwerhen ovwẹ me da mrẹ iniọvo re rhe isikuru ukoko na, ri nẹ ẹkuotọ sansan rhe















[image: Ekpako 24 re djisẹ rọyen vwẹ ọbe rẹ Ẹvwọphia na vwẹ uyovwin kpotọ vwẹ obaro rẹ ekete rẹ Jihova]



Muọghọ kẹ Ohwo ro Fo Ọghọ


“Ebruba kugbe ọghọ kugbe urinrin kugbe ẹgba kẹ ohwo ro tidia vwẹ enu rẹ ekete na kugbe Omogodẹ na bẹdẹ bẹdẹ!”—ẸVWỌ. 5:13.

UNE: 9, 108

DIE YEN ẸKPAHỌNPHIYỌ WẸN?


	Diesorọ Jihova vẹ Jesu vwo muwan rẹ ọghọ?



	Ihworakpọ vọ yen fo ọghọ, kẹ diesorọ?



	Erere vọ yen herọ siẹrẹ e de muọghọ kẹ ihwo ri fo ọghọ?












 1. Diesorọ e se vwo muọghọ kẹ ihwo evo, kẹ die yen e che yono kpahen asaọkiephana?

RE VWO muọghọ kẹ ohwo mudiaphiyọ re vwo nẹ ohwo na sua vwẹ idjerhe rẹ oghẹresan, a me je vwomakpotọ kẹ. Aphro herọ-ọ, ohwo re mu oka rẹ ọghọ tiọyen vwọ kẹ ru orọnvwọn rọ nẹrhẹ o muwan rẹ ọghọ na yẹrẹ ọ hẹ ẹdia rode ọvo. Eriyin na a sa nọ nẹ, Ono yen e muọghọ kẹ, diesorọ o vwo muwan rẹ ọghọ tiọyen?

2, 3. (a) Diesorọ Jihova vwo muwan rẹ ọghọ? (Ni uhoho rẹsosuọ na.) (b) Vwẹ Ẹvwọphia 5:13, ono yen Omogodẹ na, kẹ diesorọ o vwo fo ohwo re muọghọ kẹ?

2 Kirobo rẹ Ẹvwọphia 5:13 djere, “ohwo ro tidia vwẹ enu rẹ ekete na kugbe Omogodẹ na” ghini muwan rẹ ọghọ. Uyovwin 4 rẹ ọbe rẹ Ẹvwọphia na vuẹ avwanre orọnvwọn ọvo rọ nẹrhẹ Jihova muwan rẹ ọghọ. Emekashe rehẹ odjuvwu vwẹ ujiri vwọ kẹ Jihova, “ohwo . . . rọ rhọre bẹdẹ na.” Ayen da ta: “Wọwẹ hẹ ohwo ro fori, Ọrovwavwanre kugbe Ọghẹnẹ, rọ reyọ urinrin kugbe ọghọ kugbe ogangan, kidie wọwẹ re mama emu ejobi, ọhọre wẹn ayen vwọ herọ kọye a vwọ mama ayen.”—Ẹvwọ. 4:9-11.

3 Omogodẹ na yehẹ Jesu Kristi, “Omogegede rẹ Ọghẹnẹ, rọ ghwa imwemwu rẹ akpọ na nu!” (Jọn 1:29) Baibol na vuẹ avwanre nẹ o kpenu nẹ kovie kovie rọ herọ asaọkiephana yẹrẹ vwẹ ọke rọ wanre. Baibol na djisẹ rọyen nẹ ọyehẹ “Ovie ro vwo ivie ejobi kugbe Ọrovwohwo ro vwo ihwo ejobi, ọvuọvo ro je ghwo na rọ dia vwẹ evun rẹ orẹẹmrẹ re yivwẹ siẹ kẹrẹ-ẹ, rẹ akpọ je mrẹ dẹvo-o eyẹ sa mrẹ-ẹ.” (1 Tim. 6:14-16) Vwọrẹ uyota, ovie ọfa vọ yen sa vwomakpahotọ nẹ ọyen ghwu kẹ imwemwu rẹ avwanre? E jẹ ọnana mu we vwo kuomakugbe emekashe na vwo ghwoghwo nẹ, “Omogodẹ re hweri na ọye fori, rọ reyọ ogangan kugbe efe kugbe aghwanre kugbe ẹgba kugbe ọghọ kugbe urinrin kugbe ebruba!”—Ẹvwọ. 5:12.

 4. Diesorọ ọghọemuo vwọ kẹ Jihova vẹ Jesu vwọ dia obo re ru?

4 Re vwo muọghọ kẹ Jihova vẹ Jesu dia oborẹ avwanre cha jojẹ rọye-en, ọyen obo re ru. Kidie ọyen cha nẹrhẹ e vwo arhọ rẹ bẹdẹ. Eta rẹ Jesu rehẹ Jọn 5:22, 23 ghwe djefiotọ: “Ọsẹ na gu ohwo ọvuọvo-o, ẹkẹvuọvo ọ da vwẹ ẹdjọeguo na vwọ kẹ Ọmọ na, rere ayen ejobi vwo mu ọghọ kẹ Ọmọ na, kirobo rẹ ayen ji mu ọghọ kẹ Ọsẹ na. Ohwo ro rhe mu ọghọ kẹ Ọmọ na-a yo ji mu ọghọ kẹ Ọsẹ na ro jiro rhe-e.”—Se Une Rẹ Ejiro 2:7, 11.

 5. Diesorọ e vwo muọghọ kẹ ihworakpọ?

5 A ma ihworakpọ vwẹ “oma rẹ Ọghẹnẹ” yẹrẹ uhoho rọyen. (Jẹn. 1:27) Ọtiọyena, buebun rẹ ayen dje omamọ uruemu phia vwẹ idjerhe sansan. Ihworakpọ vwo ẹgba ayen vwo dje ẹguọnọ, uruemu esiri, vẹ erorokẹ phia kẹ ohwohwo. Ọ vwọ dianẹ a ma ẹwẹn obrorhiẹn phiyọ oma avwanre na, ihworakpọ sa riẹn siẹrẹ ayen de ruẹ obo ri yoma yẹrẹ obo re chọre, ọ da tobọ dianẹ ẹwẹn obrorhiẹn na rha vwẹ ovuẹ ọgbagba vwọphia-a. (Rom 2:14, 15) Ihwo buebun vwo ẹguọnọ rẹ erọnvwọn re pha fuanfon yoyovwin. Ayen guọnọ nene ihwo yerin vwọrẹ ufuoma. Te ayen riẹnre yẹrẹ ayen riẹnre-e, ayen dje urinrin rẹ Jihova phia, kọyensorọ ihworakpọ ji vwo fo ọghọ.—Une 8:5.






ỌGHỌEMUO RẸ ABAVO


6, 7. Idjerhe vọ yen ọghọemuo rẹ Iseri rẹ Jihova vwọ fẹnẹ ọ rẹ ihwo buebun?

6 A guọnọ ẹro rẹ abavo e ki se brorhiẹn rẹ oka rẹ ọghọ re mu kẹ ihwo vẹ asan ọghọ na che te. Ihwo buebun hẹ otọ rẹ usuon rẹ akpọ rẹ Eshu nana. Kọyensorọ ihwo vwọ reyọ eshare vẹ eya evo vwo ru eghẹnẹ ukperẹ ayen vwo muọghọ rẹ abavo vwọ kẹ ayen. Ayen titi ilori ẹga, ihwo ri suẹn, ihwo re fa ibọrọ, ihwo ra mrẹ vwẹ ifimu, kugbe ihwo efa ra riẹn odẹ. Ọna yen sorọ, te ighene te imiragua vwọ vwẹrokerẹ osẹnvwe rẹ ihwo nana, uruemu rayen, kugbe oborẹ ayen ta ota wan.

7 Inenikristi rẹ uyota kẹnoma kẹ ọghọemuo ọchọchọ tiọyena. Kristi yehẹ oniru ọgbagba avwanre sa vwẹrokeri. (1 Pita 2:21) Oma cha vwerhen Ọghẹnẹ-ẹ sierẹ avwanre de muọghọ rọ vrẹka kẹ ihworakpọ. Ofori nẹ avwanre karophiyọ uyota nana: “Ihwo ejobi ru umwemwu o rhe jẹ urinrin rẹ Ọghẹnẹ te avwanre obọ-ọ.” (Rom 3:23) Vwọrẹ uyota, o vwo ohwo vuọvo ro muwan rẹ ọghọ rọ vrẹka tiọye-en.

8, 9. (a) Ẹro vọ yen Iseri rẹ Jihova vwo nẹ ihwo ri suẹn? (b) Ọghọemuo avwanre vwọ kẹ ayen vwo ughwru? Djekpahọn.

8 Vwẹ akpọ na, ihwo evo vwo ogangan rẹ usuon. Ihwo nana yen sẹro rẹ urhi je vwẹrote ọdavwẹ rẹ ihwo rẹ ẹkuotọ na. Ọnana ghwa erere rhe ihwo ejobi. Ọyinkọn Pọl vwẹ uchebro kẹ Inenikristi nẹ ayen vwomakpotọ kẹ “ogangan rẹ isuesun” yẹrẹ usuon rẹ ihworakpọ. Ọ da ta: “Jẹn ẹkẹn arhọghọ wẹn kẹ ayen, ọ ra hwa osa rẹ uyovwi kẹ hwa kẹ, . . . ọ ro fo ọghọ vwẹ ọghọ kẹ.”—Rom 13:1, 7.

9 Ọtiọyena, Iseri rẹ Jihova muọghọ kẹ ogangan rẹ usuon na, ọnana obo ra rhẹro rọyen, rọ je dia ẹkuruemu rẹ ẹkuotọ na. Avwanre nene odjekẹ rayen. Dedena, ọghọ vẹ obicha rẹ avwanre vwọ kẹ ayen vwo ughwru. Avwanre cha sa churhi rẹ Ọghẹnẹ fikirẹ aye-en yẹrẹ dia ẹbẹre ọvo rẹ akpọ na-a.—Se 1 Pita 2:13-17.

10. Udje vọ yen idibo rẹ Jihova rẹ ọke awanre phiyotọ kpahen oyerinkugbe rayen vẹ ogangan rẹ usuon?

10 Idibo rẹ Jihova vwẹ ọke awanre phi omamọ udje phiyotọ kpahen oyerinkugbe rayen vẹ ogangan rẹ usuon. Ọke rẹ usuon rẹ Rom vwọ tanẹ e kere ihwo, Josẹf vẹ Meri rhọnvwephiyọ. Ayen yan kpo Bẹtlẹhẹm dede nẹ Meri che vwiẹ ọmọkpako rọyen kẹrẹkpẹ. (Luk 2:1-5) Ọke re vwo gun efian nyẹ Pọl nẹ o ru obo re brare, ọ chochọ rẹ oma rọyen vwẹ idjerhe rẹ ọghọ vwẹ obaro rẹ Ovie Hẹrọd Agripa vẹ Fẹstọs, rọ dia osun rẹ Rom vwẹ ubrakpọ rẹ Judia.—Iruo 25:1-12; 26:1-3.

11, 12. (a) Idjerhe vọ yen ihwo ri suẹn vwọ fẹnẹ ilori ẹga? (b) Die yen nuro rhe ọke rẹ Oseri rẹ Jihova ọvo vwẹ Austria vwo muọghọ kẹ ọshare ọvo?

11 Ẹkẹvuọvo Iseri rẹ Jihova muọghọ rọ vrẹka kẹ ilori ẹga-a dede nẹ ilori ẹga rhẹro rẹ ọghọ rode. Ẹga re efian yono obo re chọre kpahen Ọghẹnẹ vẹ ota rọyen. Ọ vwọ dia ọtiọyena, avwanre ni ilori ẹga kirobo rẹ avwanre ni ihworakpọ eje, avwanre muọghọ rẹ oghẹresan kẹ aye-en. Avwanre karophiyọ nẹ Jesu dje ihwo nana phiyọ evwọrofian kugbe ihwo ri sun ohwo ghwrẹ. (Mat. 23:23, 24) Vwọ fẹnẹ ọyena, ọghọ abavo re muẹ vwọ kẹ ihwo rehẹ ogangan rẹ usuon sa ghwa erhuvwu cha ọkiọvo, yẹrẹ erere ra rhẹro rọye-en.

12 Leopold Engleitner rọ dia ohwo rẹ Austria, ọyen Oseri rẹ Jihova ro vwo oruru mamọ, rẹ elọkpa rẹ Nazi mu phiyọ itreni kpo asan ra da vwẹ oja ria ihwo rọhẹ Buchenwald. Dr. Heinrich Gleissner, rọ dia ohwo re mu phiyọ uwodi, jehẹ itreni yena. Ọshare na ke sivwin oseghe rẹ usuon vwẹ Austria jovwo. Ẹkẹvuọvo, ọ vẹ usuon rẹ Nazi na de rhi vwo ẹghwọ. Ayen vwọ hẹ idjerhe yanran, Oniọvo Engleitner de ghwoghwo ota kẹ Gleissner, ọ da nabọ kerhọ kẹ. Ofovwin akpọeje rivẹ vwọ wan nu, Gleissner vwẹ ukẹcha kẹ Iseri rẹ Jihova rehẹ Austria ọke buebun. Wọ sa je karophiyọ udje efa ri djerephia nẹ erhuvwu no cha siẹrẹ a da vwomakpotọ kẹ ihwo ri vwo ogangan usuon, je kẹ ayen ọghọ rẹ Baibol na tare nẹ Inenikristi vwọ kẹ ayen.






IHWO EFA RI MUWAN RẸ ỌGHỌ


13. Amono yen fo ihwo re muọghọ kẹ, kẹ diesorọ?

13 Iniọvo rehẹ ukoko na fo ihwo avwanre muọghọ kẹ. Ma rho kẹ ekpako re vwẹrote ukoko na. (Se 1 Timoti 5:17.) Avwanre muọghọ kẹ eshare nana otoro asan ayen nurhe-e, isikuru ayen rare-e, ẹdia rẹ akpeyeren raye-en, yẹrẹ uweren raye-en. Baibol na se ayen eshare re vwo “ru ẹse kẹ ihwo,” ayen je wian gangan vwọ vwẹrote ọdavwẹ rẹ ihwo rẹ Ọghẹnẹ. (Ẹfe. 4:8) Roro kpahen ekpako rẹ ukoko, iniruo okinriariẹ, iniọvo rehẹ Umẹ Rọvwẹrote Oghọn Ukoko, kugbe iniọvo rehẹ Ẹko Rọvwẹrote na. Inenikristi rehẹ ẹgbukpe ujorin ẹsosuọ muọghọ okokodo kẹ ekpako re vwo mu, ọtiọyen ji te avwanre nonẹna. Avwanre muọghọ rẹ oghẹresan kẹ iniọvo rẹ ukoko na ji rhe-e yẹrẹ ruẹ kerẹsiẹ a da mrẹ nẹ ayen emekashe-e. Dedena, avwanre muọghọ kẹ iniọvo tiọyena fikirẹ owian ọgangan vẹ omaevwokpotọ rayen.—Se 2 Kọrẹnt 1:24; Ẹvwọphia 19:10.

14, 15. Djekpahen ofẹnẹ rọ herọ vwẹ uvwre rẹ ekpako ukoko na vẹ ilori ẹga.

14 Avwanre mrẹ ekpako na kerẹ isuigegede re vwomakpotọ. Ayen rhọvwan nẹ ihwo titi aye-en, ro djerephia nẹ ayen ghene vwomakpotọ. Vwẹ ẹdia nana, ayen fẹnẹ ilori ẹga buebun nonẹna vẹ e rẹ ẹgbukpe ujorin ẹsosuọ rẹ Jesu ta eta nana kpahen: “Ayen mia guọnọ asan ro kpenu tidia, kugbe agbara ro yoma vwẹ evun rẹ ishọshi. Kugbe uyere vwẹ afieki.”—Mat. 23:6, 7.

15 Inenikristi uyota re dia ekpako ruẹ nene eta rẹ Jesu nana: “We jẹ ohwo se ovwan rabbi-i; kidie ohwo ọvuọvo ọye hẹ oyono, otu ri chekọ kẹ imoni. Ovwan se ohwo ọvuọvo baba vwẹ akpọ na-a: Kidie ohwo ọvo ọye ọsẹ rẹ ovwan rọ hẹ obo odjuvwu. We jẹ ohwo se ovwan onini-i: Kidie ohwo ọvo ọye hẹ onini rẹ ovwan, ohwo yena hẹ Kristi. Ẹkẹvuọvo ohwo rọ rhoro vwẹ uherevie rẹ ovwan e gbe jo gbe odibo. Kohwo kohwo rọ kpare oma kpenu, ke vwo kpotọ; ọ rọ vwẹ oma kpotọ ke vwo kpenu.” (Mat. 23:8-12) Ọna yen sorọ Iseri rẹ Jihova rehẹ akpọneje vwo dje ẹguọnọ kẹ ekpako rehẹ ukoko rayen, ji muọghọ kẹ ayen.



[image: Iniọvo re kerhọ kẹ ọkpako rọ ta ota, ọkpako na ji vwobọ vwẹ orufon rẹ ọguan ruvie na]
Avwanre dje ẹguọnọ kẹ ekpako na ji muọghọ kẹ ayen fikirẹ omaevwokpotọ rayen (Ni ẹkoreta 13-15)





16. Diesorọ a vwọ davwẹngba vwo vwo ẹruọ rẹ oborẹ Baibol na ta kpahen ọghọemuo je reyọ vwo ruiruo?

16 Ọ sa reyọ ọke a ke sa riẹn ohwo re muọghọ kẹ kugbe asan rẹ ọghọ na kodo te. Ọnana je phia kẹ Inenikristi rẹ ẹgbukpe ujorin ẹsosuọ. (Iruo 10:22-26; 3 Jọn 9, 10) Ẹkẹvuọvo, ofori nẹ avwanre davwẹngba vwọ reyọ uchebro rẹ Baibol ro shekpahen ọghọemuo vwo ruiruo. Ọghọemuo rẹ abavo hwarhiẹ ebruphiyọ buebun cha.






ERERE RẸ ỌGHỌEMUO RẸ ABAVO


17. Erere vọ yen herọ siẹrẹ e de muọghọ kẹ ihwo rehẹ ogangan rẹ usuon?

17 E de muọghọ ro fori kẹ ihwo rehẹ ogangan rẹ usuon, kọ sa lọhọ ayen vwọ vwẹ uphẹn kẹ avwanre vwo ruiruo aghwoghwo na. Ọghọ tiọyena nẹrhẹ ayen vwẹ omamọ ẹro vwo nẹ iruo avwanre. Ikpe buebun re wanre, Birgit, rọ dia ọkobaro ọkieje vwẹ Germany, de kpo isikuru rẹ ọmọ rọyen ọke rẹ ọmọ na che vwo wontọ. Iyono rẹ isikuru na da vuẹ Birgit nẹ oma rẹ emọ re dia Iseri rẹ Jihova vwerhen ayen. Ayen tare nẹ ọ cha bra mamọ siẹrẹ ọmọ rọ dia Oseri rẹ Jihova da kanre isikuru na. Birgit da ta: “E yono emọ avwanre ayen vwo vwo iruemu rẹ Ọghẹnẹ rhọnvwephiyọ, iruemu kerẹ e vwo muọghọ kẹ iyono rẹ isikuru.” Oyono ọvo da tanẹ, “Emọ eje da dia kerẹ emọ rẹ ovwan, iruo rẹ oyono cha bẹ-ẹn.” Udughwrẹn evo vwọ wan nu, ọvo usun rẹ iyono na da rhe ọghwẹkoko vwẹ Leipzig.

18, 19. Diesorọ o vwo fo nẹ e muọghọ rẹ abavo kẹ ekpako na?

18 Ofori nẹ irhi rẹ aghwanre rehẹ Baibol na sun ọghọ rẹ avwanre muẹ kẹ ekpako rẹ ukoko na. (Se Hibru 13:7, 17.) Ofori nẹ e jiri ayen fikirẹ owian ọgangan rẹ ayen wian, e mi ji nene odjekẹ rayen. Ọnana cha nẹrhẹ ayen ruiruo na vẹ aghọghọ. Ẹkẹvuọvo, ọ diẹ ọnana mudiaphiyọ nẹ a cha vwẹrokere ọkpako ọvo “ra nabọ riẹn,” vwẹ obo rọ sẹn osẹnvwe wan yẹrẹ obo rọ ta ota wa-an. E de ru ọtiọyen, kọ cha họhọ nẹ ohworakpọ yen avwanre nene. E jẹ a karophiyọ nẹ ayen ihwo ri jẹgba. Jesu Kristi yen ohwo ra vwẹrokeri.

19 Avwanre vwẹ ukẹcha kẹ ekpako na siẹrẹ e rhe muọghọ rọ vrẹka kẹ aye-en yẹrẹ e rhe titi ayen gan nọ-ọ. Ọ cha chọn ayen uko vwọ kẹnoma kẹ omaẹkparọ vẹ ẹwẹn rẹ mẹvwẹ yen me yovwin.

20. Idjerhe vọ yen ọghọ re muẹ kẹ ihwo efa vwọ chọn avwanre uko?

20 Re vwo muọghọ kẹ ihwo efa chọn avwanre uko vwo vwo omaevwokpotọ. Avwanre rhe che ni oma avwanre gegerege siẹrẹ oka rẹ ujiri ọvo de brẹ avwanre cha-a. Ọ cha nẹrhẹ e nene odjekẹ rẹ ukoko rẹ Jihova, ukoko na guọnọre nẹ e muọghọ rọ vrẹka kẹ ohwo vuọvo-o, owenẹ ohwo rẹ ukoko na yẹrẹ ohwo ọfa. Vwọba, ọyen emu rẹ aghwanre, kidie ọ cha nẹrhẹ avwanre jeshe siẹrẹ ohwo ọvo rẹ avwanre muọghọ kẹ de ku avwanre phiyotọ.

21. Ọrhọ yen orọnvwọn rọ ma rho rọ nẹrhẹ e muọghọ kẹ ihwo ri fo ọghọ?

21 Orọnvwọn rọ ma rho rọ nẹrhẹ avwanre muọghọ rẹ abavo kẹ ihwo yehẹ, ọ nẹrhẹ oma vwerhen Ọghẹnẹ. Avwanre ruẹ obo rọ guọnọre, je sẹro rẹ ọyọnregan rẹ avwanre. Ọnana nẹrhẹ ọ sa mrẹ ẹkpahọnphiyọ vwọ kẹ ohwo rọ vwọ jehwẹ na. (Isẹ 27:11) Akpọ na vọnre vẹ ihwo re vwẹ ẹro ọchọchọ vwo nẹ ọghọemuo. Oma vwerhen avwanre mamọ rẹ Jihova vwo yono avwanre idjerhe abavo re vwo muọghọ.









[image: Jihova siobọnu erhanre rọ torhẹ izobo rẹ Ilaija]



Vwo Esegbuyota Brorhiẹn rẹ Aghwanre!


“Jo vwo esegbuyota kpahe obo rọ nọre na, o rhe vwo evun ivẹ-ẹ.”—JEMS 1:6.

UNE: 81, 70

DIE YEN ẸKPAHỌNPHIYỌ WẸN?


	Diesorọ a sa vwọ tanẹ orhiẹn-ebro ọyen ẹbẹre ọvo rẹ akpeyeren?



	Diesorọ o vwo jefo nẹ ihwo efa brorhiẹn kẹ avwanre?



	Die yen sa nẹrhẹ e wene orhiẹn evo re bruru jovwo?












 1. Die yen nẹrhẹ Ken bru orharhe orhiẹn, kẹ die yen nẹ obuko rọyen rhe?

KEN hirharoku orhiẹn-ebro ọvo: Rọ vwọ sen iroro umwemwu rọyen yẹrẹ vwẹ uphẹn kẹ orharhe iroro na nẹ o sun uruemu rọyen. Ọ rọ jẹre usun rẹ ivẹ na che djobọte akpeyeren rọyen. Ẹkẹvuọvo, avwanre riẹnre nẹ orharhe rẹ orhiẹn ọyen Ken bruru. Ojẹ rọyen na so ughwu kẹ oniọvo rọyen, Ebẹl. Orhiẹn rọyen na ji djobọte oyerinkugbe rọyen vẹ Ọmemama na.—Jẹn. 4:3-16.

 2. Diesorọ ẹgba re vwo brorhiẹn rẹ aghwanre vwọ dia obo re ghanre?

2 Avwanre ji vwo orhiẹn sansan re brẹ. Ọ diẹ orhiẹn na eje yen djobọte akpeyeren rẹ avwanre-e. Ẹkẹvuọvo, orhiẹn buebun rẹ avwanre brẹ se djobọte avwanre mamọ. Dedena, ẹgba re vwo bru omamọ orhiẹn sa nẹrhẹ avwanre yerin omamọ akpọ ukperẹ e vwo yerẹn orharhe akpọ rọ vọnre vẹ diekpọvwẹ.—Isẹ 14:8.

 3. (a) E se vwo brorhiẹn rẹ aghwanre, die yen e vwo esegbuyota kpahen? (b) Enọ vọ yen a cha fuẹrẹn?

3 Die yen sa chọn avwanre uko vwo brorhiẹn rẹ aghwanre? Ofori nẹ e vwo esegbuyota kpahen Ọghẹnẹ, e vwo ẹwẹn ivivẹ kpahen ẹgba rọ sa vwọ nẹrhẹ avwanre dia ihwo re ghwanre-e. O ji fo nẹ e vwo esegbuyota kpahen Baibol na vẹ idjerhe rẹ Jihova ruẹ erọnvwọn wan. (Se Jems 1:5-8.) E de sikẹrẹ Jihova ji vwo ẹguọnọ kpahen Ota rọyen, ọ cha nẹrhẹ avwanre vwẹroso orhiẹn-ebro rọyen. Ọyena kọ je cha nẹrhẹ avwanre vwo uruemu ra vwọ yare ukẹcha rẹ Baibol na tavwen e ki brorhiẹn. Ẹkẹvuọvo, mavọ yen e se vwo ru yovwinphiyọ vwevunrẹ orhiẹn-ebro avwanre? Ọkieje yen e vwo tinka mu orhiẹn-ebro avwanre te oyovwirin yẹrẹ ọbrare? A cha fuẹrẹn enọ nana vwevunrẹ uyono na.






AKPEYEREN GUỌNỌ ORHIẸN-EBRO


 4. Orhiẹn vọ yen Adam bruru, kẹ die yen nẹ obuko rọyen rhe?

4 Vwo nẹ ọtonphiyọ rhe, yen ihworakpọ vwo brorhiẹn eghanghanre. Adam hirharoku orhiẹn sẹ ọ kerhọ rẹ Ọmemama rọyen yẹrẹ Ivi. O muegbe ro vwo brorhiẹn, jẹ die wo roro kpahen orhiẹn ro bruru na? Aye rọyen ra phiẹn nure na, riẹrierẹ vwo bru orharhe rẹ orhiẹn rọ nẹrhẹ Iparadaisi na vabọ, ọtiọyen ji te arhọ rọyen. Ọyena yen ọtonphiyọ rẹ oja na. Avwanre eje je rioja rẹ orharhe orhiẹn rẹ Adam na re te nonẹna.

 5. Ẹro vọ yen e vwo ni orhiẹn-ebro?

5 Ihwo evo se roro nẹ akpọ na rhe yovwin ọ da dianẹ avwanre brorhiẹn vuọvo-o. Ọtiọyen wo ji no? Karophiyọ nẹ Jihova ma avwanre kerẹ irhobọtu-u. Irhobọtu vwo ẹgba iroro-o, o ji brorhiẹn vuọvo-o. Baibol na yono avwanre obo re se vwo brorhiẹn rẹ aghwanre. Dede nẹ Jihova guọnọre nẹ avwanre brorhiẹn komobọ, ọ guọnọre nẹ ọnana so omaẹkuọn kẹ avwanre-e. Roro kpahen oboresorọ a vwọ ta ọtiọyen.

6, 7. Ojẹ vọ yen ihwo rẹ Izrẹl na vwori, kẹ diesorọ ọ vwọ bẹn ayen vwo brorhiẹn rẹ aghwanre? (Ni uhoho rẹsosuọ na.)

6 Ọke rẹ emọ rẹ Izrẹl vwo te Otọ rẹ Ive na nu, ayen hirharoku orhiẹn ọghanghanre ọvo: Ga Jihova yẹrẹ eghẹnẹ efa. (Se Joshua 24:15.) E se no nẹ orhiẹn yena bẹnre-e. Dedena, orhiẹn rayen che mudiaphiyọ arhọ yẹrẹ ughwu vwọ kẹ ayen. Vwẹ ọke rẹ Iguẹdjọ na, emọ rẹ Izrẹl brorhiẹn rẹ ẹkpa ọke sansan. Ayen chukoku Jihova, ra ga eghẹnẹ refian. (Iguẹ. 2:3, 11-23) Ji roro kpahen ọke ọfa rẹ ihwo rẹ Ọghẹnẹ vwo hirharoku orhiẹn ọfa. Ọmraro Ilaija phi ojẹ ivẹ na phiyotọ kẹ ayen phephẹn: Ga Jihova yẹrẹ ọghẹnẹ refian re se Baal. (1 Ivie 18:21) Ilaija da ghwọku ihwo na fikirẹ ẹwẹn ivivẹ rayen. Wo se roro nẹ orhiẹn nana bẹnre-e kidie ọyen emu aghwanre ra vwọ ga Jihova, ọ je vọn vẹ erere. Vwọrẹ uyota, o vwo ohwo vuọvo ro vwo ọhọ rọ guọnọ sikẹrẹ Baal kakaka-a. Dedena, emọ rẹ Izrẹl na ji “vwo iroro ivivẹ.” Vwọrẹ aghwanre, Ilaija da vwẹ uchebro kẹ ayen nẹ ayen jojẹ rẹ ayen vwọ ga Jihova.

7 Diesorọ ọ vwọ bẹn kẹ emọ rẹ Izrẹl na ayen vwo brorhiẹn rẹ aghwanre? Ẹsosuọ, ayen rhe vwo esegbuyota kpahen Jihova-a, ayen rha je kerhọ rẹ upho rọye-en. Ayen vwo aghwanre ro nẹ obọ rẹ Ọghẹnẹ rhe-e yẹrẹ erianriẹn rọ nabọ kodo-o, ayen je vwẹroso Jihova-a. Emọ rẹ Izrẹl na rhe se brorhiẹn rẹ aghwanre ọ da dianẹ ayen vwo erianriẹn ọgbagba. (Une 25:12) Vwọba, ayen vwẹ uphẹn kẹ ihwo efa nẹ e riẹriẹ ayen yẹrẹ tobọ brorhiẹn kẹ ayen. Egọẹdjọ rehẹ otọ na yen riẹriẹ ihwo rẹ Izrẹl na, ayen de gbe nene egọẹdjọ na. Jihova vwẹ orhọ-esio kẹ ayen ọke grongron rọ wanre nẹ orọnvwọn tiọna sa phia.— Eyan. 23:2.






OFORI NẸ IHWO EFA BRORHIẸN KẸ AVWANRE?


 8. Die yen udje rẹ emọ rẹ Izrẹl na yono avwanre kpahen orhiẹn-ebro?

8 Udje sansan re djunute vwẹ obenu na yono avwanre orọnvwọn ọvo. Avwanre ohwo vuọvo yen che brorhiẹn komobọ. Baibol na yen sa chọn avwanre uko vwo brorhiẹn rẹ aghwanre. Galesha 6:5 karophiyọ avwanre nẹ, “dohwo doghwa rọye gba cha ghwa.” E jẹ avwanre muẹ oghwa rẹ orhiẹn-ebro rẹ avwanre kẹ ohwo ọfa-a. Ukperẹ ọtiọyen, e jẹ avwanre yono obo ri yoma vwẹ ẹro rẹ Ọghẹnẹ, e mi ji brorhiẹn re vwo ruo.

 9. Imuoshọ vọ yen herọ siẹrẹ a da vwẹ uphẹn kẹ ihwo efa nẹ i brorhiẹn kẹ avwanre?

9 Mavọ yen avwanre sa vwọ vwẹ uphẹn kẹ ihwo efa nẹ i brorhiẹn kẹ avwanre? Ọnyẹ rẹ otu sa nẹrhẹ avwanre brorhiẹn rọ chọre. (Isẹ 1:10, 15) Ẹkẹvuọvo, otoro oborẹ ọnyẹ na gan te-e, ofori nẹ avwanre nene ẹwẹn obrorhiẹn avwanre ra vwẹ Baibol yono na. Ọke buebun, avwanre da vwẹ uphẹn kẹ ihwo efa nẹ i brorhiẹn kẹ avwanre, kọyen avwanre “nene ayen.” Ọyena jẹ orhiẹn, ẹkẹvuọvo ọ rọ sa so ọmiaovwẹ.

10. Orhọ-esio vọ yen Pọl vwọ kẹ iniọvo rẹ Galesha?

10 Ọyinkọn Pọl vwẹ orhọ-esio nana vwọ kẹ iniọvo rẹ Galesha kpahen imuoshọ rọ herọ siẹrẹ ayen da vwẹ uphẹn kẹ ihwo efa nẹ i brorhiẹn kẹ ayen. (Se Galesha 4:17.) Ihwo evo vwẹ ukoko na guọnọ brorhiẹn kẹ ihwo efa rere ayen vwo si ihwo tiọyena ba oma. Diesorọ? Ayen guọnọ otitivwe. Ayen ruẹ vrẹ asan ofori nẹ ayen ru te, ayen ji muọghọ kẹ egbomọphẹ rẹ iniọvo na vwori ayen vwo brorhiẹn romobọ raye-en.

11. Mavọ yen a sa vwọ chọn ihwo efa uko vwo brorhiẹn romobọ rayen?

11 Pọl phi omamọ udje phiyotọ, ro vwo muọghọ kẹ egbomọphẹ rẹ iniọvo na vwori ayen vwo brorhiẹn romobọ rayen. (Se 2 Kọrẹnt 1:24.) Nonẹna, ofori nẹ ekpako na je vwẹrokere udje rẹ Pọl siẹrẹ ayen da vwẹ uchebro phia kpahen ẹdia rọ guọnọ orhiẹn-ebro romobọ. Oma vwerhen ayen siẹrẹ ayen da vwẹ Baibol vwọ chọn iniọvo na uko. Dedena, ekpako vwẹ uphẹn kẹ iniọvo na nẹ ayen brorhiẹn romobọ rayen. Ọyen emu aghwanre kidie iniọvo na ọvo yen che mu oghwa ro che nẹ obuko rẹ orhiẹn rayen na rhe. Obo ra ta na kẹ ọna: Avwanre se dje ọdavwẹ phia kẹ iniọvo na je chọn ayen uko vwọ mrẹ odjekẹ rẹ Baibol na. Dedena, ayen ọvo yen che brorhiẹn romobọ rayen. Ayen de brorhiẹn rẹ aghwanre, ọ cha kẹ ayen erere. E jẹ a kẹnoma kẹ iroro na nẹ avwanre vwo ẹgba re vwo brorhiẹn kẹ iniọvo na.



[image: Oniọvo aye bru ọkpako ra fikirẹ ikadi rẹ ọbara rọyen, ọkpako na de nene fuẹrẹn odjekẹ evo, oniọvo aye na de fili ikadi na komobọ]
Ekpako ri vwo ẹguọnọ vwẹ ukẹcha kẹ iniọvo na ayen vwo yono obo re brorhiẹn romobọ (Ni ẹkorota 11)










WO BRORHIẸN NENE UBIUDU WẸ-ẸN


12, 13. Diesorọ imuoshọ vwọ herọ e de nene oborẹ ubiudu na tare ọke rẹ ophu de muẹ avwanre yẹrẹ ẹwẹn na da kuọrọn?

12 Ihwo buebun ta ota nana mamọ: Ru oborẹ ẹwẹn wẹn vuẹ wẹ. Ẹkẹvuọvo, imuoshọ hẹ evunrẹ ota nana. Baibol na tobọ rhọnvwephiyọ-ọ. Baibol na si avwanre orhọ nẹ e jẹ a vwẹ uphẹn kẹ ubiudu na nẹ o sun orhiẹn-ebro rẹ avwanre-e. (Isẹ 28:26) Ikuegbe rẹ Baibol na ji djunute ọmiaovwẹ ro nuro rhe vwọ kẹ ihwo ri nene ubiudu rayen. Kidie ubiudu rẹ ohworakpọ “vọnre vẹ ophiẹvwe gangan o miovwiri gangan.” (Jer. 3:17; 13:10; 17:9; 1 Ivie 11:9) Ọtiọyena, die yen sa phia kẹ avwanre siẹrẹ e de ru oborẹ ubiudu avwanre tare?

13 Ubiudu rẹ Onenikristi pha ghanghanre mamọ, a vuẹ avwanre nẹ e vwo ẹguọnọ rẹ Jihova vẹ ubiudu avwanre ejobi, ji vwo ẹguọnọ rẹ ọrivẹ avwanre kerẹ oma avwanre. (Mat. 22:37-39) Ẹkẹvuọvo, ẹkpo rẹ Baibol re djunute vwẹ ẹkorota 12 na kanrunumu imuoshọ rọ herọ siẹrẹ a da vwẹ uphẹn kẹ ubiudu na nẹ o brorhiẹn kẹ avwanre. Kerẹ udje, die yen sa phia siẹrẹ avwanre de brorhiẹn ọke rẹ ophu de muẹ avwanre? Wọ sa riẹn ẹkpahọnphiyọ na ọ da dianẹ ọnana phia kẹ wẹ jovwo re. (Isẹ 14:17; 29:22) Yẹrẹ e se ghini bru omamọ orhiẹn ọke rẹ ẹwẹn avwanre da kuọrọn? (Ukeri 32:6-12; Isẹ 24:10) Karophiyọ nẹ Baibol na dje aghwanre rọ herọ siẹrẹ a da “ga urhi rẹ Ọghẹnẹ.” (Rom 7:25) Aphro herọ-ọ, ubiudu na sa phiẹn avwanre siẹrẹ a da vwẹ uphẹn kẹ nẹ o sun orhiẹn-ebro eghanghanre rẹ avwanre.






ỌKE WO VWO WENE ORHIẸN-EBRO WẸN


14. Mavọ yen avwanre ru riẹn nẹ re vwo wene orhiẹn-ebro avwanre ọkiọvo dia obo re chọre-e?

14 Ofori nẹ e bru omamọ orhiẹn. Jẹ, ọ diẹ ọyena mudiaphiyọ nẹ avwanre rhe che se wene orhiẹn re bruru na-a. O vwo ọkiọvo ra vwọ rhoma fuẹrẹn orhiẹn re bruru, e mi ji wene. Jokaphiyọ oborẹ Jihova ru kpahen ihwo rẹ Ninive vwẹ ọke rẹ Jona. “Ọke rẹ Ọghẹnẹ vwọ mrẹ obo rẹ ayen ruru, obo rẹ ayen siobọ nẹ idjerhe ọbrabra rayen, Ọghẹnẹ de siobọ nẹ emu ọbrabra rọ jẹ kpahe nẹ ọye che ru ayen; o gbi ruo-o.” (Jona 3:10) Jihova vwọ mrẹ nẹ ihwo rẹ Ninive kurhẹriẹ nẹ imwemwu rayen, o de wene orhiẹn rọyen. Vwẹ ẹdia nana, o dje erorokẹ, omaevwokpotọ, vẹ arodọnvwẹ phia. Vwọ fẹnẹ ihworakpọ, Ọghẹnẹ bru orharhe rẹ orhiẹ-ẹn, ọ da tobọ dianẹ ophu muo.

15. Die yen sa nẹrhẹ avwanre wene orhiẹn rẹ avwanre?

15 O se vwo ẹdia evo ra da guọnọ nẹ avwanre wene orhiẹn re bruru jovwo. Ọ sa dia ọke rẹ ẹdia rẹ akpeyeren vwo wene. Jihova wene orhiẹn rọyen ọke rẹ ẹdia na vwo wene. (1 Ivie 21:20, 21, 27-29; 2 Ivie 20:1-5) Evuẹ kpokpọ sa je nẹrhẹ e wene orhiẹn re bruru jovwo. Ovie Devid nyo evuẹ refian kpahen uvwrọmọ rẹ Sọl re se Mefiboshet. Ọke ro vwo nyo uyota na, o de wene orhiẹn ro bruru jovwo. (2 Sam. 16:3, 4; 19:24-29) Ọkiọvo, o ji fo nẹ avwanre ru ọtiọyen.

16. (a) Die yen cha chọn avwanre uko vwo bru omamọ orhiẹn? (b) Ẹro vọ yen e vwo ni orhiẹn re bruru jovwo, kẹ diesorọ?

16 Baibol na bru avwanre uche nẹ e brokpakpa brorhiẹn ride-e. (Isẹ 21:5) A da nabọ frẹkotọ fuẹrẹn ẹdia na tavwen e ki brorhiẹn, ọ cha nẹrhẹ e bru omamọ orhiẹn. (1 Tẹsa. 5:21) Ofori nẹ ọgbuyovwin rẹ orua nabọ fuẹrẹn Baibol na vẹ ẹbe ukoko, je nọ mie ihwo rẹ orua rọyen tavwen o ki brorhiẹn. Karophiyọ nẹ Ọghẹnẹ vuẹ Ebraham nẹ ọ kerhọ kẹ oborẹ aye rọyen guọnọ ta. (Jẹn. 21:9-12) E jẹ ekpako je ghwọrọ ọke vwo ru ehiahiẹ. Siẹrẹ ovuẹ ọghanghanre kpokpọ de te ekpako obọ, rọ cha nẹrhẹ ayen wene orhiẹn rẹ ayen bruru jovwo, e jẹ ayen vwomakpotọ wene, e jẹ oshọ mu ayen nẹ ọghọ re muẹ kẹ ayen jovwo cha va ayen abọ-ọ. E jẹ ayen muẹgbe ayen vwo wene iroro vẹ orhiẹn rayen siẹrẹ ẹdia na da guọnọ ewene, o ji fo nẹ avwanre eje vwẹrokere ayen. Ọnana se toroba ufuoma vẹ oyerinkugbe rẹ ukoko na.—Iruo 6:1-4.






RU NENE ORHIẸN-EBRO WẸN


17. Die yen sa chọn avwanre uko vwo phikparobọ siẹrẹ e de brorhiẹn?

17 Orhiẹn evo họhọ nẹ efa. Orhiẹn re pha họhọhọ guọnọ iroro okokodo vẹ ẹrhovwo, ọnana sa reyọ ọke. Iniọvo evo hirharoku orhiẹn-ebro sẹ ayen cha rọvwọn vẹ ohwo rẹ ayen cha rọvwọn. Orhiẹn ọghanghanre ọfa rọ sa kẹ ohwo ebruphiyọ buebun yehẹ ọke ra vwọ ton ẹga ọkieje phiyọ vẹ obo re ruo wan. Vwẹ ẹdia nana, ofori nẹ a vwẹroso Jihova kare kare nẹ ọ sa kẹ avwanre uchebro rọ vọnre vẹ aghwanre. (Isẹ 1:5) Ọtiọyena, ọyen obo re ghanre mamọ e vwo se Baibol na vwọ kẹ odjekẹ je nẹrhovwo rhe Jihova. Karophiyọ nẹ Jihova sa kẹ avwanre iruemu ra guọnọre, e se vwo brorhiẹn ri shephiyọ ọhọre rọyen. Wo de che brorhiẹn re họhọre, nọ oma wẹn enọ nana ọkieje: ‘Orhiẹn nana che dje ẹguọnọ mẹ phia vwọ kẹ Jihova? Ọ cha hwarhiẹ aghọghọ vẹ ufuoma rhe orua mẹ? O ji che djephia nẹ mi vwo uruemu esiri vẹ odirin?’

18. Diesorọ Jihova vwọ guọnọ nẹ avwanre brorhiẹn komobọ?

18 Jihova gba avwanre vwo vwo ẹguọnọ rọyen je ga-a. Ọyen orhiẹn romobọ avwanre. Jihova muọghọ kẹ egbomọphẹ rọ vwọ kẹ avwanre ra sa vwọ ‘jojẹ komobọ’ sẹ a ga yẹrẹ e jẹ ẹga. (Jos. 24:15; Aghwo. 5:4) Ẹkẹvuọvo, ọ guọnọre nẹ e ru nene orhiẹn rẹ avwanre bruru vwo nene odjekẹ rọyen. E de vwo esegbuyota kpahen iji rẹ Jihova vẹ idjerhe ro ruẹ erọnvwọn wan, ke se brorhiẹn rẹ aghwanre, avwanre rha cha dia ihwo ri wene cha wene kpo-o.—Jems 1:5-8; 4:8.









[image: Asa, Jehoshafat, Hẹzikaya, vẹ Josaya]
Asa, Jehoshafat, Hẹzikaya, Josaya






Ga Jihova vẹ Ubiudu Ọsoso!


“Karohọ asaọkiephana, E Ọrovwohwo, me rẹ wẹ, obo ri mi vwi segbuyota vẹ udu mẹ ejobi vwọ yan kpahe owẹ.”—2 IVIE 20:3.

UNE: 52, 65

DIE YEN ẸKPAHỌNPHIYỌ WẸN?


	Die yen o mudiaphiyọ ra vwọ ga Jihova vẹ ubiudu ọsoso?



	Die yen kẹ wẹ omavwerhovwẹn kpahen oborẹ Ọghẹnẹ vwo rhiabọreyọ ivie ẹne rẹ Juda na?



	Ọvọ usun rẹ ivie ẹne na yen wọ guọnọ vwẹrokeri, kẹ diesorọ?












1-3. Die yen o mudiaphiyọ ra vwọ ga Jihova vẹ “udu” ọsoso? Djudje rọyen.

FIKIRẸ jẹgba, avwanre eje ruẹ chọ. Oma vwerhen avwanre nẹ Jihova nene avwanre yerẹn “kirobo rẹ umwemwu rẹ avwanre epha-a,” takpẹ e kurhẹriẹ je nẹrhovwo kẹ vẹ esegbuyota kpahen izobo ọtanhirhe rẹ Jesu. (Une 103:10) Dedena, kirobo rẹ Devid vuẹ Solomọn, tavwen Jihova ki se rhiabọreyọ ẹga avwanre kẹdẹ kẹdẹ ofori nẹ avwanre “ga vwẹ udu [avwanre] ejobi.” (1 Ikun 28:9) Mavọ yen avwanre ri jẹgba na se vwo ru ọtiọyen?

2 A sa vwọ mrẹ ẹkpahọnphiyọ rẹ onọ yena, e jẹ a vwẹ akpeyeren rẹ Ovie Asa vwọ vwanvwen ọ rẹ Ovie Amazaya. Ayen ivẹ na, ivie rẹ Juda ri ru obo ri yoma vwẹ ẹro rẹ Jihova, ẹkẹvuọvo Asa ru ọtiọyen vẹ ubiudu ọsoso. (2 Ikun 15:16, 17; 25:1, 2; Isẹ 17:3) Ivie ivẹ nana gbare-e ayen ji ruchọ ọke sansan. Dedena, Asa chukoku idjerhe rẹ Ọghẹnẹ-ẹ, ọ ga Ọghẹnẹ vẹ ubiudu rọyen “ejobi.” (1 Ikun 28:9) Ẹkẹvuọvo, Amazaya ga Jihova vẹ ubiudu rọyen eje-e. O vwo phi ivwighrẹn rẹ Ọghẹnẹ kparobọ nu, o de mu eghẹnẹ rẹ ihwo na kpo ọ da ga ayen.—2 Ikun 25:11-16.

3 Ra vwọ ga Ọghẹnẹ vẹ “udu” ọsoso mudiaphiyọ ra vwọ vwẹ ẹga kẹ kare kare ọkieje. Vwẹ Baibol na, a reyọ ubiota na “udu” vwo djisẹ rẹ oborẹ ohwo hepha vwẹ obevun. O churobọ si ojevwe, iroro, ẹwẹn, iruemu, ẹgba, obo ra vwọtua, vẹ obo ri mu ohwo vwo ruẹ orọnvwọn. Ọtiọyena, ohwo rọ ga Jihova vẹ ubiudu ọsoso vwẹ ẹga rẹ omeru vwọ kẹ-ẹ. O di gbe nene ihwo kerẹ ohwo rọ ga Jihova-a. Kẹ avwanre vwo? Dede nẹ avwanre gbare-e, jẹ a da ga Ọghẹnẹ ababọ rẹ omeru yẹrẹ ophiẹnvwe kọyen avwanre ga vẹ ubiudu ọsoso.—2 Ikun 19:9.

 4. Die yen a cha fuẹrẹn enẹna?

4 A sa vwọ nabọ riẹn obo ro mudiaphiyọ ra vwọ ga Ọghẹnẹ vẹ ubiudu ọsoso, e jẹ a fuẹrẹn akpeyeren rẹ Asa vẹ ivie rẹ Juda efa re ga Ọghẹnẹ vẹ ubiudu rayen eje, ihwo kerẹ Jehoshafat, Hẹzikaya, kugbe Josaya. Ayen ihwo ẹne na ruchọ vwẹ ọke sansan, dedena Jihova ji rhiabọreyọ ayen. Diesorọ Ọghẹnẹ vwo ni ayen kerẹ ihwo re garọ vẹ ubiudu ọsoso, kẹ idjerhe vọ yen a sa vwọ vwẹrokere ayen?






UBIUDU RẸ ASA “DIA UYOTA KPAHE ỌROVWOHWO”


 5. Erọnvwọn vọ yen Asa ruru?

5 Asa yen ovie rerha ro sun Juda ọke ra vwọ ghare uvie rẹ Izrẹl kpo ẹkẹn ivẹ nu. O si edjọẹgọ nẹ orere na, ọ da je djẹ eshare ri gbe igberadja nẹ otọ na. Ọ tobọ djẹ oni-rode rọyen, Maakah nẹ ọ gbe dia “oni rẹ ovie-e, fikiridie o vwo ẹdjọ ọbrabra ọvo.” (1 Ivie 15:11-13) Vwọba, Asa da vuẹ ihwo na nẹ ayen “guọnọ Ọrovwohwo na” je “sẹro rẹ urhi na vẹ iji na.” Vwọrẹ uyota, o titi ẹga rẹ uyota.—2 Ikun 14:4.

 6. Die yen Asa ruru ọke rẹ isodje rẹ Itiopia vwọ kpare ofovwin rhe orere na?

6 Jihova nẹrhẹ orere rẹ Juda vwo ufuoma vwẹ ẹgbukpe ihwe rẹsosuọ vwẹ usuon rẹ Asa. A vwọ mrẹ ọyena nu, Zerah ohwo rẹ Itiopia da kpare ofovwin rhe Juda vẹ eshare 1,000,000 kugbe ekpẹrẹ 300. (2 Ikun 14:1, 6, 9, 10) Die yen Asa ru kpahen ẹdia nana? Ọ vwẹroso Jihova riẹriẹriẹ. (Se 2 Ikun Rivie 14:11.) Jihova kpahenphiyọ ẹrhovwo rẹ Asa, ọ da nẹrhẹ o phikparobọ, Asa da ghwọrọ isodje rẹ Itiopia na kare kare. (2 Ikun 14:12, 13) Ọ da tobọ dianẹ ivie na fuevu-un, Jihova sa vwẹ ophikparobọ vwọ kẹ ayen fikirẹ odẹ rọyen. (1 Ivie 20:13, 26-30) Ẹkẹvuọvo, Asa vwẹroso Ọghẹnẹ, Jihova da je kpahenphiyọ ẹrhovwo rọyen. Jẹ, o vwo ọke ọfa rẹ Asa vwo ru obo re chọre. Kerẹ udje, ọ yare ukẹcha mie ovie rẹ Siria ukperẹ Jihova. (1 Ivie 15:16-22) Dedena, Jihova ni Asa kerẹ ohwo rẹ ubiudu rọyen “dia uyota kpahe Ọrovwohwo vwẹ ẹdẹ rẹ akpọ rọye ejobi.” Mavọ yen a sa vwọ vwẹrokere Asa vwo ru erhuvwu?—1 Ivie 15:14.

7, 8. Idjerhe vọ yen wọ sa vwọ vwẹrokere Asa vwẹ ẹga rẹ Jihova?

7 E jẹ avwanre ohwo vuọvo hiẹ ubiudu avwanre sẹ a ghene vwẹ ẹga ọsoso vwọ kẹ Ọghẹnẹ. Nọ oma wẹn, ‘Mi muegbe mi vwo ru obo ri je Jihova, me vwọ chochọ rẹ ẹga rẹ uyota, je chọn iniọvo na uko vwọ sen orharhe iruemu?’ Roro kpahen uduefiogbere rẹ Asa vwori rọ vwọ djẹ Maakah nẹ ẹdia rẹ “oni rẹ ovie” rẹ otọ na! Ọ sa dianẹ wo vwo ohwo vuọvo ro vwo uruemu rẹ oni rẹ ovie na-a, ẹkẹvuọvo orọnvwọn sa phia rẹ wọ da sa vwẹrokere oruru rẹ Asa na. Kerẹ udje, ohwo rẹ orua wẹn, yẹrẹ ugbeyan rọ kẹrowẹ mamọ de ru umwemwu, jẹ ọ rhọnvwe kurhẹriẹ-ẹ, a da djẹ nẹ ukoko vwo? Wo che brorhiẹn kpakpata wọ vwọ kẹnoma kẹ? Ubiudu wẹn che mu we vwo ru ọtiọyen?

8 Kerẹ Asa, wo se djephia nẹ wo vwo ubiudu ọsoso siẹrẹ wọ da vwẹroso Ọghẹnẹ kare kare tobọ vwẹ ọke wo de hirharoku ebẹnbẹn re pha rhuarho mamọ. Ọ sa dianẹ a vwẹ owẹ vwọ jehwẹ vwẹ isikuru kidie wẹwẹ Oseri rẹ Jihova. Yẹrẹ ihwo rẹ iruo wẹn vwẹ owẹ jehwẹ kidie wọ wian ọke vrẹ wọ vwọ mrẹ igho obuebu-un, yẹrẹ wọ reyọ ẹdẹ evo nẹ iruo vwo vwobọ vwẹ iruo rẹ Uvie na. Vwẹ ẹdia tiọyena, nẹrhovwo kẹ Ọghẹnẹ kirobo rẹ Asa ruru. Fiudugberi vwẹroso Jihova, wo mudia gan vwọ kẹ obo wọ riẹnre nẹ oyovwirin. Karophiyọ nẹ Ọghẹnẹ bọn Asa gan, ọ je vwẹ ukẹcha kẹ, ọ je cha chọn wẹ uko.

 9. Mavọ yen e se vwo djephia nẹ avwanre vwo ubiudu ọsoso vwẹ iruo aghwoghwo na?

9 Idibo rẹ Ọghẹnẹ roro kpahen ọdavwẹ romobọ rayen ọvo-o. Asa titi ẹga rẹ uyota. Avwanre je vwẹ ukẹcha kẹ ihwo efa ayen vwọ “guọnọ Ọrovwohwo na.” Mavọ oma vwerhen Jihova te ọ da mrẹ nẹ avwanre vuẹ ihwo efa kpahen ọyen fikirẹ ẹguọnọ okokodo re vwo kpahọn kugbe ọdavwẹ re vwo kpahen ihwo efa!






JEHOSHAFAT HIẸ GUỌNỌ JIHOVA


10, 11. Mavọ yen wọ sa vwọ vwẹrokere udje rẹ Jehoshafat?

10 Ọmọ rẹ Asa re se Jehoshafat “yan vwẹ idjerhe rẹ Asa ọsẹ rọye.” (2 Ikun 20:31, 32) Vwẹ idjerhe vọ? Kerẹ ọsẹ rọyen, Jehoshafat durhie ihwo na nẹ ayen guọnọ Jihova. O vwo ọrhuẹrẹphiyotọ re vwo yono ihwo na “ọbe rẹ urhi rẹ Ọrovwohwo na.” (2 Ikun 17:7-10) Ọ tobọ yan te ẹbẹre ochekọ rẹ uvie rẹ Izrẹl, vwẹ igbenu rẹ Ifrem rere ọ vwọ vwẹ “ayen rhivwi bru Ọrovwohwo rhe.” (2 Ikun 19:4) Jehoshafat, ọyen ovie “rọ vwẹ udu rọye ejobi guọnọ Ọrovwohwo.”—2 Ikun 22:9.

11 Avwanre eje se vwobọ vwẹ iruo aghwoghwo rẹ Jihova reyọ ihwo rọyen vwo ruẹ nonẹna. Wo bru ẹkẹn kẹ oma wẹn nẹ kemeranvwe kemeranvwe wọ cha vwẹ Baibol na vwo yono ihwo, ayen sa vwọ rhe ga Ọghẹnẹ? Womarẹ ẹgbaẹdavwọn wẹn vẹ ebruphiyọ rẹ Ọghẹnẹ, wọ sa ton uyono rẹ Baibol phiyọ. Wọ nẹrhovwo kpahọn? Wo muegbe wo vwo ruiruo nana tobọ vwẹ ọke rẹ omaerovwon wẹn? Kirobo rẹ Jehoshafat kpo orere rẹ Ifrem ra vwẹ ukẹcha kẹ ihwo ayen vwo rhivwin rhe ẹga rẹ uyota na, avwanre je sa vwẹ ukẹcha kẹ ihwo re dobọ rẹ iruo rẹ ẹga na ji. Vwọba, ekpako na vwo ọrhuẹrẹphiyotọ ayen vwọ kọn bru ihwo ra djẹ nẹ ukoko na ra, ri kurhẹriẹ nẹ umwemwu rayen re, rere ayen vwẹ ukẹcha kẹ ihwo nana.

12, 13. (a) Ọke rẹ Jehoshafat vwo hirharoku ebẹnbẹn, die yen o ruru? (b) Diesorọ a vwọ vwẹrokere uruemu rẹ Jehoshafat vwọ rhọnvwe ovwiẹrẹ avwanre?

12 Kerẹ ọsẹ rọyen Asa, Jehoshafat sẹro rẹ oyerinkugbe rọyen vẹ Ọghẹnẹ tobọ vwẹ ọke rẹ ivwighrẹn ri bun vrẹ ayen shesheri vwọ kpare ofovwin bru ayen rhe. (Se 2 Ikun Rivie 20:2-4.) Oshọ mu Jehoshafat! Dedena, o muegbe ro vwo “duotọ rọye vwẹ obọ rẹ Ọrovwohwo,” yẹrẹ hiẹ guọnọ Jihova. Ọ vwọ nẹrhovwo, ọ vwomakpotọ ọ da tanẹ, “avwanre vwo ogangan ro te urogho rode” nana-a, ọ je tanẹ ọyen vẹ ihwo rọyen riẹn oborẹ ayen che ru-u. Ọ vwẹroso Jihova kare kare, rọ vwọ ta: “Ẹro rẹ avwanre ri ni we.”—2 Ikun 20:12.

13 Ọkiọvo, kerẹ Jehoshafat, oshọ se mu avwanre, ẹwẹn avwanre se ji tighi. (2 Kọr. 4:8, 9) Ẹkẹvuọvo, karophiyọ nẹ Jehoshafat tarọ vwẹ irharo rẹ ihwo na nẹ ọyen vẹ ihwo rọyen vwo oganga-an. (2 Ikun 20:5) Igbuyovwin rẹ orua sa vwẹrokere Jehoshafat womarẹ a vwọ yare ukẹcha vẹ ẹgba rẹ Jihova re vwo yerin ghene ebẹnbẹn. Wo jẹ oma vo wẹ kpahen ẹrhovwo tiọyen vwẹ irharo rẹ orua wẹ-ẹn. Orua wẹn cha riẹn nẹ wọ vwẹroso Jihova. Ọghẹnẹ chọn Jehoshafat uko, ọ je cha chọn wẹ uko.






HẸZIKAYA RU OBO RI YOMA ỌKIEJE


14, 15. Mavọ yen Hẹzikaya vwo djephia nẹ ọyen vwẹroso Ọghẹnẹ kare kare?

14 Vwọ fẹnẹ Jehoshafat, ọsẹ rẹ Hẹzikaya ọgọedjọ, dedena Hẹzikaya davwẹngba rọyen eje vwọ “gbanọ Ọrovwohwo boma.” O “kporo egbada na ejobi o de rhe kporo ẹshẹ na, ọ da nyavwe Ashera na she teyẹ otọ ọ da guọghọ ọrọdekọ ri Mosis vwẹ ẹronvwo duvwu na ivwivwuvwu,” kidie ihwo na vwẹ ẹga vwọ kẹ. Ọ vwẹ ẹwẹn rọyen eje vwọ ga Jihova, ọ da “nabọ yọnrọn irhi rẹ Ọrovwohwo ji ki Mosis.”—2 Ivie 18:1-6.

15 Hẹzikaya vwẹroso Jihova riẹriẹriẹ ọke rẹ Asiria, rọ dia ogangan usuon rẹ akpọeje ọke yena vwọ ro Juda, ọ je vwọ guọnọ ghwọrọ Jerusalẹm. Ovie rẹ Asiria re se Senakerib vwẹ Jihova vwọ jehwẹ ọ da je djoshọ mu Hẹzikaya. Ẹkẹvuọvo, Hẹzikaya djerephia vwẹ ẹrhovwo rọyen nẹ ọyen vwẹroso usivwin rẹ Jihova kare kare. (Se Aizaya 37:15-20.) Ọghẹnẹ kpahenphiyọ ẹrhovwo rọyen na ọke ro vwo ji amakashe vuọvo rhe ghwọrọ isodje rẹ Asiria 185,000.—Aiz. 37:36, 37.

16, 17. Idjerhe vọ yen wọ sa vwọ vwẹrokere Hẹzikaya vwẹ ẹga rẹ Ọghẹnẹ?

16 Ọke vwọ yanran na, Hẹzikaya da muọga ro dino hwe. Ọ da rẹ Jihova nẹ ọ karophiyọ esegbuyota rọyen. (Se 2 Ivie 20:1-3.) Jihova kpahenphiyọ ẹrhovwo rọyen, ọ da nẹrhẹ oma rọyen gan. Nonẹna, avwanre riẹnre nẹ Ọghẹnẹ rha vwẹ idjerhe rẹ igbunu vwo sivwin idibo rọyen re muọga-a yẹrẹ brẹba arhọ raye-en. Dedena, kerẹ Hẹzikaya, avwanre je sa vuẹ Jihova vwẹ ẹrhovwo nẹ, “Mi vwi segbuyota vẹ udu mẹ ejobi vwọ yan kpahe owẹ.” Wo vwo imuẹro nẹ Jihova vwo owenvwe vẹ ẹgba rọ vwọ vwẹrote we ọke wọ da muọga?—Une 41:3.

17 E de roro kpahen udje rẹ Hẹzikaya na, ọ sa nẹrhẹ a mrẹ ọghanrovwẹ ra vwọ kẹnoma kẹ kemu kemu ro se gbowọphiyọ oyerinkugbe avwanre vẹ Ọghẹnẹ yẹrẹ rọ sa reyọ ọke rẹ ẹga avwanre. Avwanre guọnọ vwẹrokere ihwo re vwẹ intanẹti vwo titi ihwo efa-a. Vwọrẹ uyota, iniọvo evo sa vwẹ intanẹti vwo si ovuẹ rhe ihwo rẹ orua kugbe igbeyan rayen. Ẹkẹvuọvo, ihwo buebun reyọ vwo ruiruo vrẹka, ayen ta ota kẹ ihwo rẹ ayen tobọ vughe-e. Ayen ghwọrọ ọke buebun vwo nẹ ihoho rẹ ihwo evo yẹrẹ se kpahen ayen. Imuoshọ herọ siẹrẹ a da ghwọrọ ọke buebun vwẹ erọnvwọn yena ri fiemu-u na. Onenikristi se phuoma kidie ihwo ri dje omavwerhovwẹn phia kpahen obo ro phi phiyọ intanẹti na pha buebun, ivun ji se miovwo siẹrẹ ihwo rha ta ota kpahọ-ọn. O muwẹro nẹ ọyinkọn Pọl yẹrẹ Akuila vẹ Prisila cha ghwọrọ ọke rayen kẹdẹ kẹdẹ vwo phi ifoto rayen phiyọ intanẹti yẹrẹ nene ihwo re tobọ dia iniọvo-o ta ota? Baibol na tare nẹ Pọl “gboma phihọ eghwoghwo na.” Prisila kugbe Akuila da rha vwẹ ọke rayen “rhie idjerhe rẹ Ọghẹnẹ na” kẹ ihwo efa gbagba. (Iruo 18:4, 5, 26) A sa nọ oma avwanre, ‘Mi titi ihworakpọ yẹrẹ ghwọrọ ọke buebun phiyọ erọnvwọn ri fiemu-u?’—Se Ẹfesọs 5:15, 16.






JOSAYA YỌNRỌN IRHI RẸ JIHOVA


18, 19. Idjerhe sansan vọ yen wọ da guọnọ vwẹrokere Josaya?

18 Ovie Josaya, rọ dia uvwrọmọ asivẹ rẹ Hẹzikaya, je yọnrọn irhi rẹ Jihova “vẹ udu rọye ejobi.” (2 Ikun 34:31) Ọke rọ vwọ hẹ emeghene, “ọ da guọnọ Ọghẹnẹ ri Devid,” ọke ro vwo te ẹgbukpe 20, o de si edjọ rẹ Juda vwo no. (Se 2 Ikun Rivie 34:1-3.) Josaya vwo oruru ọgangan kpahen eruo rẹ ọhọre rẹ Ọghẹnẹ, oruru rọyen gan vrẹ e rẹ ivie rẹ Juda buebun efa. Ẹkẹvuọvo, ọke ra vwọ mrẹ ọbe rẹ Urhi rẹ Mosis na, re vwo se kẹ Josaya, ọ da mrẹ ọghanrovwẹ ro vwo ru ọhọre rẹ Ọghẹnẹ ganphiyọ. O phiuduphiyọ ihwo efa awọ nẹ ayen rhe ga Jihova. Ukuotọ rọyen, vwẹ ọke rẹ usuon rẹ Josaya ejobi, ihwo na rhe “chuko ku Ọrovwohwo Ọghẹnẹ rẹ esẹ raye-en.”—2 Ikun 34:27, 33.

19 Kerẹ Josaya, e jẹ ighene guọnọ Jihova vwo nẹ ọkiemọ rayen rhe. Ọ sa dianẹ Ovie Manase yen yono Josaya kpahen arodọnvwẹ rẹ Ọghẹnẹ ọke ro vwo kurhẹriẹ nu. Ighene, ovwan sikẹrẹ ihwo re kpakore rehẹ orua ovwan kugbe ukoko na rere ayen vuẹ ovwan kpahen erọnvwọn iyoyovwin rẹ Jihova ru kẹ ayen. Je karophiyọ nẹ Isiesi ọfuanfon na re se kẹ Josaya te ẹwẹn rọyen mamọ, ọ da nẹrhẹ o ru obo ri fori. Wo de se Baibol na kẹdẹ kẹdẹ ọ sa nẹrhẹ wo ru obo re cha nẹrhẹ omavwerhovwẹn wẹn ganphiyọ, obo re cha kpuriẹn phiyọ oyerinkugbe wẹn vẹ Ọghẹnẹ ji mu we vwọ vwẹ ukẹcha kẹ ihwo efa vwọ guọnọ Ọghẹnẹ. (Se 2 Ikun Rivie 34:18, 19.) Uyono romobọ je sa chọn wẹ uko vwọ mrẹ ẹdia ru wo de se ru yovwinphiyọ vwẹ ẹga rẹ Jihova. Reyọ obo wo yonori na vwo ruiruo kirobo rẹ Josaya ruru.






GA JIHOVA VẸ UBIUDU ỌSOSO!


20, 21. (a) Idjerhe vọ yen ivie ẹne nana vwọ họhọ ohwohwo? (b) Die yen e che yono vwẹ uyono rọ cha na?

20 Wọ sa mrẹ erere vwo nẹ ẹfuẹrẹn rẹ ivie ẹne rẹ Juda re ga Jihova vẹ ubiudu ọsoso na? Ayen ru ọhọre rẹ Ọghẹnẹ vẹ oruru, ayen je vwẹ ẹga kẹ vẹ ubiudu rayen eje. Ayen ru ọhọre rẹ Ọghẹnẹ ọkieje, tobọ vwẹ ọke rẹ ayen vwo hirharoku ivwighrẹn re gan vrẹ ayen. Ọ rọ ma rho, ayen vwẹ omamọ rẹ ẹwẹn vwọ ga Jihova.

21 Kirobo ra cha mrẹ vwẹ uyono rọ vwọ kpahen ọnana, ivie ẹne nana ji vwo echobọ evo. Dedena, Ohwo rọ fuẹrẹn ubiudu na mrẹrẹ vughe nẹ ayen vwo ubiudu ọsoso kpahọn. Avwanre je gba-a. Jihova vwọ fuẹrẹn avwanre na, ọ sa mrẹvughe nẹ avwanre vwẹ ẹga kẹ vẹ ubiudu ọsoso? E jẹ e yono kpahen ọnana vwẹ uyono rọ cha na.









[image: Ọke rẹ Jehoshafat vwo nene Ovie Ehab ra họnre isodje rẹ Siria]



Wọ Cha Kerhọ rẹ Erọnvwọn re Si Phiyotọ Na?


“Imu nana, . . . e si ayen phihọ otọ rere e dia uyono kẹ avwanre, avwanre rẹ oba rẹ oge nana bru rhe.”—1 KỌR. 10:11.

UNE: 11, 61

DIE YEN WO SE YONO NẸ ECHOBỌ RẸ IVIE NANA RHE?


	Asa vẹ Jehoshafat



	Hẹzikaya



	Josaya












1, 2. Diesorọ a cha vwọ fuẹrẹn udje rẹ ivie ẹne rẹ Juda?

WỌ DA mrẹ nẹ asan ọvo ghworiẹ ohwo she, wọ cha jomaotọ siẹrẹ wọ da yan wan asan yena? A da fuẹrẹn echobọ rẹ ihwo efa, ọ sa chọn avwanre uko vwọ kẹnoma kẹ echobọ tiọyena. Ọtiọyen ọ je hepha vwẹ akpeyeren rẹ Inenikristi. E se yono erọnvwọn eghanghanre vwo nẹ echobọ rẹ ihwo efa rhe, ji te i re si phiyotọ vwẹ Baibol na.

2 Ivie ẹne rẹ Juda re yono kpahen vwẹ uyono rọ wanre na, nabọ ga Jihova vẹ ubiudu ọsoso. Dedena, ayen ji vwo echobọ evo. Die yen udje rayen se yono avwanre, mavọ yen a sa vwọ kẹnoma kẹ echobọ rayen? E de roro kpahen udje rayen, ọ sa chọn avwanre uko vwọ mrẹ erere nẹ erọnvwọn re si phiyotọ rhabae vwọ kẹ eyono rẹ avwanre.—Se Rom 15:4.






IMUOSHỌ HERỌ SIẸRẸ A DA VWẸROSO AGHWANRE RẸ OHWORAKPỌ


3-5. (a) Dede nẹ Asa vwo ubiudu ọsoso kpahen Jihova, ebẹnbẹn vọ yen o hirharoku? (b) Die yen sa nẹrhẹ Asa vwẹroso ohworakpọ ọke rẹ Baasha vwo mukpahen Juda?

3 Ẹsosuọ, e jẹ e yono kpahen Asa rere a mrẹ oborẹ Baibol na se vwo djobọte akpeyeren rẹ avwanre. Asa vwẹroso Jihova ọke rẹ isodje rẹ Itiopia ri te oduduru ọvo vwọ kpare ofovwin bru ayen rhe, ẹkẹvuọvo o ru ọtiọye-en ọke rẹ Baasha ovie rẹ Izrẹl vwọ bọn Ramah, rọ dia orere rọ vẹ Juda gba hẹ ughwru. (2 Ikun 16:1-3) Vwẹ ẹdia nana, Asa vwẹroso aghwanre robọ rọyen ọ da ra jẹ udi kẹ Ovie Bẹnhadad rẹ Siria rere o vwo gbevwọso Baasha. Ona rẹ Asa nana wianre? Baibol na da ta: “Ọke ri Baasha vwo nyo, ọ da da obọ rẹ ebabọn ri Ramah ji, iruo na de ghwe mudje.” (2 Ikun 16:5) Kọyen a sa tanẹ ona rẹ Asa na wianre ẹsosuọ!

4 Kẹ, ẹro vọ yen Jihova vwo ni uruemu rẹ Asa na? Ọghẹnẹ de ji ọmraro rọyen Hanani ra ghwọku Asa kidie ọ vwẹroso Jihova-a. (Se 2 Ikun Rivie 16:7-9.) Hanani da ta: “Kẹ etinẹ yanran ku wọ cha mrẹ ofovwi phi.” O phi Baasha kparobọ ẹkẹvuọvo, ofovwin kọyen Asa vẹ ihwo rọyen phiri re te oba rẹ usuon rọyen.

5 Kirobo re yonori vwẹ uyono rọ wanre na, Ọghẹnẹ fuẹrẹn ubiudu rẹ Asa ọ da mrẹ nẹ o vwo ẹwẹn ọsoso kpahọn. (1 Ivie 15:14) Vwẹ ẹro rẹ Ọghẹnẹ, Asa vwẹ ẹga kẹ, o ji nene irhi rọyen. Dedena, ọ je cha rioja rẹ orhiẹn ọchọchọ rọyen na. Die yen nẹrhẹ Asa vwẹroso Bẹnhadad vẹ oma rọyen vwẹ ẹdia nana ukperẹ Jihova? O rorori nẹ iroro rọyen yẹrẹ otuofovwin rode se sivwon ukperẹ ukẹcha rẹ Ọghẹnẹ? Gbanẹ orharhe uchebro ra vwọ kẹ yen sorọ?   

 6. Die yen echobọ rẹ Asa yono avwanre? Djudje rọyen.

6 Ikuegbe rẹ Asa na che mu avwanre vwọ fuẹrẹn oma avwanre? E de hirharoku ebẹnbẹn ride, ọ pha lọlọhọ ra vwọ yare ukẹcha rẹ Jihova. Ẹkẹvuọvo, ọ da rha dia erọnvwọn itete ra mrẹ kẹdẹ kẹdẹ vwo? Avwanre vwẹroso iroro romobọ avwanre? Gbanẹ avwanre guọnọ uchebro rọhẹ Baibol na je vwẹ ayen ruiruo ro djerephia nẹ avwanre vwẹroso odjekẹ rẹ Jihova? Kerẹ udje, ọ sa dianẹ ihwo rẹ orua wẹn guọnọre nẹ wo kpo uyono yẹrẹ osikoko-o. Vwẹ ẹdia nana, wọ nokpẹn rẹ odjekẹ mie Jihova rere wo se vwo brorhiẹn ro shephiyọ. Kẹ, ọ da rha dianẹ iruo wẹn vawabọ jẹ ọ pha bẹnbẹn wọ vwọ mrẹ ọfa vwo? Wọ da guọnọ iruo ọfa, wọ cha vuẹ ohwo ro vwo iruo na kpahen ẹdẹ uyono wẹn vwẹ udughwrẹn na? Otoro ebẹnbẹn na-a, e jẹ avwanre ru nene eta rẹ ọbuine na, rọ tare nẹ, “Phi idjerhe wẹn phihọ obọ rẹ Ọrovwohwo; vwẹ ẹro vwọ suọ, ko ruo kẹ wẹ.”—Une 37:5.






DIE YEN ERHARHE IGBEYAN SE RU WE?


7, 8. Echobọ vọ yen Jehoshafat ruru, kẹ die yen nẹ obuko rọyen rhe? (Ni uhoho rẹsosuọ na.)

7 Kẹ Jehoshafat, ọmọ rẹ Asa vwo? O vwo emamọ iruemu buebun? Jehoshafat ru erọnvwọn iyoyovwin buebun kidie ọ vwẹroso Ọghẹnẹ. Ẹkẹvuọvo, o ji brorhiẹn rẹ ẹkpa evo. Kerẹ udje, o vwo ọrhuẹrẹphiyotọ rere ọmọshare rọyen vwọ rọvwọn ọmọtẹ rẹ Ovie Ehab rọ dia orumwemwu. O ji chukoku orhọ-esio rẹ ọmraro Maikaiya, o de nene Ehab ra họnre isodje rẹ Siria. Vwẹ ofovwin na, Jehoshafat dino ghwu. O de rhivwin kpo Jerusalẹm. (2 Ikun 18:1-32) Ọmraro Jehu da nọ: “Ku wọ cha ohwo-umwemwu uko rẹ ivun rẹ ihwo rẹ Ọrovwohwo tuoma da vwerhe owẹ?”—Se 2 Ikun Rivie 19:1-3.

8 Jehoshafat yono nẹ obo re phiare na rhe? Dede nẹ o ji djephia nẹ ọ guọnọ ru obo re vwerhen Ọghẹnẹ oma, ọhọhọre nẹ o yono nẹ obo re phia kẹ na-a, o ji ne eta rẹ Jehu na fiemu-u. Ọ da rhoma vwo oyerinkugbe vẹ orumwemwu ọfa. Udjena, ọ vẹ ọvweghwrẹn rẹ Ọghẹnẹ, ọmọ rẹ Ehab, Ovie Ahazaya. Jehoshafat vẹ Ahazaya de kuomakugbe kare ekọ, ekọ na de shu, i rhe se ru oboresorọ a vwọ kare aye-en.—2 Ikun 20:35-37.

 9. Mavọ yen erharhe rẹ igbeyan se vwo djobọte akpeyeren avwanre?

9 Ofori nẹ ikuegbe rẹ Jehoshafat na mu avwanre vwọ fuẹrẹn oma avwanre. Vwẹ idjerhe vọ? Aphro herọ-ọ, Jehoshafat omamọ ovie. O ru obo ri yoma ọ da je “vwẹ udu rọye ejobi guọnọ Ọrovwohwo.” (2 Ikun 22:9) Dedena, o ji rhiẹromrẹ oborẹ orharhe ugbeyan se ruẹ ohwo. Karophiyọ isẹ nana: “Ohwo rọ yan nene evwaghwanre ko vwo aghwanre, ẹkẹvuọvo ugbeyan rẹ ẹkpa kọ re oja.” (Isẹ 13:20) Ọ sa dianẹ avwanre guọnọ vwẹ ukẹcha kẹ ohwo ọvo ọ vwọ mrẹ uyota na vughe. Ẹkẹvuọvo, Jehoshafat dino ghwu fikirẹ oyerinkugbe rọyen vẹ Ehab. Vwẹ idjerhe vuọvo na, imuoshọ herọ siẹrẹ e de vwo oyerinkugbe vẹ ihwo re ga Jihova-a.

10. (a) Die yen udje rẹ Jehoshafat na yono avwanre kpahen orọnvwe? (b) Die yen avwanre karophiyọ siẹrẹ e de hirharoku ọdavwini rẹ erharhe igbeyan?

10 Die yen udje rẹ Jehoshafat na yono avwanre? Onenikristi se vwo ẹguọnọ rẹ ohwo rọ ga Jihova-a, o se roro nẹ ọ cha sa mrẹ omamọ ohwo rọvwọn vwẹ ukoko na-a. Yẹrẹ ihwo rẹ orua rọyen re dia Iseri rẹ Jihova-a se kpokpo nẹ ọ rọvwọn rere ‘o vwo jẹ ẹkpa.’ Vwọba, ihwo evo se vwo ẹwẹn rẹ oniọvo aye ọvo rọ tare nẹ, “A ma avwanre vẹ ẹwẹn ra vwọ guọnọ ọrivẹ.” Die yen Onenikristi che ru? Wo de roro kpahen obo re phia kẹ Jehoshafat, ọ sa chọn wẹ uko. Ọ nabọ yare odjekẹ rẹ Ọghẹnẹ jovwo. (2 Ikun 18:4-6) Ẹkẹvuọvo, die yen phiare ọke rẹ Jehoshafat vwọ vwẹ ugbeyan mu Ehab, ohwo ro vwo ẹguọnọ rẹ Jihova-a? Ofori Jehoshafat rha karophiyọ nẹ Jihova guọnọ ihwo rẹ ubiudu rayen dia ọsoso kpahọn. Nonẹna, ẹro rẹ Ọghẹnẹ ji “djuẹ kpenẹ kpenẹ wan akpọ na ejobi,” o muegbe “ro vwo dje ẹgba rọye” phia fikirẹ avwanre. (2 Ikun 16:9) Ọ riẹn ẹdia rẹ avwanre hepha o ji vwo ẹguọnọ avwanre. Wo vwo imuẹro nẹ Ọghẹnẹ riẹnre nẹ wọ guọnọ ọrivẹ orọnvwe, ọ je cha chọn wẹ uko? Vwọrẹ imuẹro, ọke na de te, o che ruo!



[image: Ọshare ọvo vwẹ uko rẹ udi vwọ kẹ oniọvo aye ọvo vwẹ asan rẹ ayen de ruiruo]
Wo vwo oyerinkugbe vẹ ohwo rọ dia oniọvo-o (Ni ẹkorota 10)










WỌ VWẸ UPHẸN KẸ OMAEPHUO-O


11, 12. (a) Mavọ yen e ru riẹn obo rehẹ ubiudu rẹ Hẹzikaya? (b) Die yen nẹrhẹ Hẹzikaya vrabọ rẹ ophu rẹ Ọghẹnẹ?

11 Udje rẹ Hẹzikaya na yono avwanre kpahen orọnvwọn ọvo ro churobọ si ubiudu na. Vwẹ ẹdia ọvo, Ohwo rọ fuẹrẹn ubiudu na, da nẹrhẹ a mrẹ obo rehẹ ẹwẹn rẹ Hẹzikaya. (Se 2 Ikun Rivie 32:31.) Ọke rẹ Hẹzikaya vwọ muọga ọgangan ọvo, Ọghẹnẹ de dje oka vwọ kẹ ro djerephia nẹ oma rọyen che kpo, oka na yen uhoho rọ yan kpuko. Fikirẹ ọnana, isun rẹ Babilọn de ji ihwo rhe ayen rhe mrẹ oka na. (2 Ivie 20:8-13; 2 Ikun 32:24) Hẹzikaya de dje “efe rọye ejobi” vwọ kẹ ihwo rẹ Babilọn, ọnana nẹrhẹ a mrẹ obo rehẹ ubiudu rọyen siẹrẹ a da “yan jovwo” yẹrẹ ọyen ọvo da herọ. Uruemu rẹ ẹkpa nana nẹrhẹ a “riẹn obo re hẹ udu” rẹ Hẹzikaya.

12 Baibol na vuẹ avwanre obo re so omaẹkparọ rẹ Hẹzikaya na-a. Isodje rẹ Asiria ro phikparobọ yen sorọ gbanẹ idjerhe rẹ igbunu rẹ Ọghẹnẹ vwo sivwon nẹ ọga na? Gbanẹ kidie nẹ o “feri gangan ọ ke je mrẹ ọghọ”? A ghwa riẹ-ẹn, ẹkẹvuọvo fikirẹ omaephuo rẹ Hẹzikaya, ọ “rha kpẹvwẹ ẹse re ru kẹ na-a.” Ọ da ohwo gan! Dede nẹ ọ rẹ Ọghẹnẹ nẹ ọyen garọ vẹ ẹwẹn ọsoso, Hẹzikaya churhi rẹ Jihova ọke ọvo. Ọke vwọ yanran na, “Hẹzikaya da rhe vwẹ oma rọye kpotọ,” ọ vẹ ihwo rọyen rha mrẹ ophu rẹ Ọghẹnẹ-ẹ.—2 Ikun 32:25-27; Une 138:6.

13, 14. (a) Ọke vọ yen Jihova sa vwọ ‘yanjẹ avwanre vwo rere ọ vwọ davwen avwanre ni’? (b) Die yen e se ru kpahen ujiri ra vwọ kẹ avwanre fikirẹ obo ra riẹn ru?

13 Die yen ikuegbe rẹ Hẹzikaya na yono avwanre? Karophiyọ nẹ a mrẹ omaephuo rẹ Hẹzikaya vughe ọke rẹ Jihova vwo phi Senakerib kparobọ nu kugbe o ghwe vwo sivwin ọga rẹ Hẹzikaya nu. Nonẹna, avwanre da nabọ ru orọnvwọn ọvo nu, a sa je tanẹ Jihova ‘yanjẹ avwanre vwo rere ọ vwọ davwen avwanre ni,’ a sa vwọ mrẹ obo rehẹ ubiudu avwanre? Kerẹ udje, oniọvo ọshare sa davwẹngba rọyen eje vwo muegbe rẹ ota ọ me je ta yoyovwin vwọ kẹ otu buebun. Ihwo buebun che jiro fikirẹ ota rọyen na. Die yen o che ru kpahen ujiri na?

14 E de jiri avwanre, e jẹ a vwẹ eta rẹ Jesu nana vwo ruiruo: “Wo de ru obo re ji iji kẹ wẹ nu, ke ta, Avwanre idibo ri fi emuọvo-o; avwanre di ru ẹkẹn iruo ro te avwanre.” (Luk 17:10) Udje rẹ Hẹzikaya na yono avwanre orọnvwọn ọfa. Omaephuo rọyen vwomaphia kidie ọ “rha kpẹvwẹ ẹse re ru kẹ na-a.” E de roro kpahen oborẹ Ọghẹnẹ ru kẹ avwanre, ọ cha chọn avwanre uko vwọ kẹnoma kẹ uruemu ro tu Jihova oma. A sa kpẹvwẹ Jihova womarẹ ota avwanre. Ọ kẹ avwanre Baibol na vẹ ẹwẹn ọfuanfon rọ reyọ vwo biẹcha ihwo rọyen.






JOMAOTỌ ỌKE WO DE BRORHIẸN


15, 16. Diesorọ ochọnvwe rẹ Ọghẹnẹ vwọ va Josaya abọ, o ji vwo ghwu?

15 Ọ rọ koba, die yen avwanre se yono mie Ovie Josaya? Roro kpahen obo re nẹrhẹ e phiokparobọ vẹ obo ri hwere. (Se 2 Ikun Rivie 35:20-22.) Josaya “da ra vwa” Ovie Niko rẹ Ijipt, dede nẹ ovie na vuẹrẹ nẹ ọ vẹ ọyen vwo ẹghwọ vuọvo-o. Baibol na tare nẹ “unu rẹ Ọghẹnẹ” yen eta rẹ Niko na nurhe. Kẹ diesorọ Josaya vwọ yanran re nene họnre? Baibol na vuẹ avwanre-e.

16 Die yen rha sa nẹrhẹ Josaya riẹn nẹ unu rẹ Jihova yen eta rẹ Niko na nurhe? Ọ rha sa nọ ọmraro Jerimaya. (2 Ikun 35:23, 25) Ẹkẹvuọvo, ikuegbe na djerephia sẹ o ru ọtiọye-en. Vwọba, Kikamish ọyen Niko ra, ọ ra họnre “uwevwi” ọfa, ọ diẹ Jerusalẹmu-u. Vwọ vrẹ ọyen, Niko hanrhe Jihova yẹrẹ ihwo rọye-en. Ọtiọyena, ọyen orharhe orhiẹn rẹ Josaya vwọ yanran re nene Niko họnre. Wọ sa mrẹ oborẹ ọnana yono avwanre? E de hirharoku ebẹnbẹn, e jẹ e roro kpahen obo re sa dia ọhọre rẹ Jihova kpahen ẹdia na.

17. E de hirharoku ebẹnbẹn, die yen sa chọn avwanre uko vwọ kẹnoma kẹ oka rẹ echobọ rẹ Josaya?

17 Ebẹnbẹn da vwomaphia, e jẹ e roro kpahen uchebro rẹ Baibol na, a je vwẹ ayen ruiruo vwẹ idjerhe abavo. A sa tobọ nọ mie ekpako na vwẹ ẹdia evo. Ọ sa dianẹ avwanre nabọ roro kpahen ẹdia na nure, a je tobọ ru ehiahiẹ kpahọn. Dedena, ekpako na sa chọn avwanre uko vwọ vwẹ ẹkpo rẹ Baibol efa vwọ fuẹrẹn ẹdia na vrẹ oborẹ avwanre roriro te jovwo. Kerẹ udje, aye rọ dia Onenikristi riẹnre nẹ ofori ọyen vwo kpo iruo aghwoghwo. (Iruo 4:20) Ẹkẹvuọvo, ọ da rha dianẹ ọ guọnọ kpo aghwoghwo ẹdẹ ọvo jẹ ọshare rọyen rọ dia Oseri rẹ Jihova-a guọnọre nẹ ọ daji uwevwin vwo? Ọshare na nẹ o krirẹ ayen ghwọrọ ọke kugbe re, ọ je guọnọ nẹ ayen ru orọnvwọn ọvo kugbe. Oniọvo aye na se roro kpahen ẹkpo rẹ Baibol evo kerẹ re vwo nyupho rẹ Ọghẹnẹ vrẹ ọ rẹ ohworakpọ kugbe iji re vwo ruiruo rẹ aghwoghwo na. (Mat. 28:19, 20; Iruo 5:29) Dedena, o ji fo nẹ o roro kpahen omaevwokpotọ ra guọnọ mie kerẹ aye kugbe uruemu rẹ erorokẹ ro fori nẹ o djephia. (Ẹfe. 5:22-24; Fil. 4:5) Ọshare na senre nẹ o ruiruo aghwoghwo na kakaka-a gbanẹ ọ de guọnọ nẹ o ru orọnvwọn ọvo vwẹ ẹdẹ yena? Ofori nẹ avwanre vwo ẹro abavo dede nẹ a davwẹngba re vwo ru ọhọre rẹ Ọghẹnẹ ji vwo omamọ rẹ ẹwẹn obrorhiẹn.






SẸRO RẸ UBIUDU ỌSOSO RERE OMA VWERHEN OWẸ


18. Mavọ yen wọ sa vwọ mrẹ erere vwo nẹ ikuegbe rẹ ivie ẹne nana rhe?

18 Fikirẹ jẹgba, avwanre se ji ru echobọ rẹ ivie ẹne nana ruru na. Avwanre (1) sa vwẹroso aghwanre rẹ ohworakpọ, (2) se mu erharhe igbeyan, (3) se phuoma, yẹrẹ (4) se jẹ ọhọre rẹ Ọghẹnẹ eroro kpahọn tavwen e ki brorhiẹn. Jihova mrẹ erhuvwu vwẹ oma avwanre kirobo rọ mrẹ vwẹ oma rẹ ivie ẹne nana, ọnana ghini uruemu esiri ro djephia kẹ avwanre! Jihova je mrẹ oborẹ ẹguọnọ re vwo kpahọn kodo te, vẹ oborẹ avwanre ghini vwo ẹwẹn ra vwọ ga te. Kọyensorọ ọ vwọ kẹ avwanre orhọ-esio womarẹ idje nana rere a sa vwọ kẹnoma kẹ echobọ egangan. E jẹ avwanre eje roro kpahen idje nana, a je kpẹvwẹ Jihova rọ vwẹ ayen kẹ avwanre!









[image: Ọmraro Natan nabọ roro tavwen ọ ke vwẹ ovuẹ rẹ Ọghẹnẹ vwọ kẹ Ovie Devid]



Dia Ugbeyan Ọke rẹ Oyerinkugbe na da hẹ Ẹdia rẹ Imuoshọ


Gianni vẹ Maurizio igbeyan omarẹ ẹgbukpe 50 re. O vwo ọke ọvo rẹ oyerinkugbe rayen vwọ hẹ ẹdia rẹ imuoshọ. Maurizio da ta: “O vwo ọke ovọ mi vwo ru erọnvwọn evo re nẹrhẹ avwanre hẹriẹ oma.” Gianni da vwọba: “Maurizio yen yono uvwe Baibol na. Ọ da rhe dia oniru kẹ vwẹ. Ọtiọyena, me nama roro nẹ o se ru obo ro ruru na-a. Ofu akpọ de rhi dje vwe hwe kidie me riẹnre nẹ avwanre cha hẹriẹ oma. Kọ ghwa họhọ nẹ e ku vwe phiyotọ.”






OMAMỌ ugbeyan pha ghanghanre mamọ, obọdẹn rẹ oyerinkugbe je dia obo re vwo kpregede-e. Oyerinkugbe na da hẹ ẹdia rẹ imuoshọ, die yen e se ru? E se yono erọnvwọn buebun vwo mie ihwo re djunute vwẹ Baibol na ri vwo uvi rẹ ugbeyan ẹkẹvuọvo ọke vwọ yanran na, oyerinkugbe rayen de rhi hirharoku ẹdia rẹ imuoshọ.






UGBEYAN DE RU OBO RE CHỌRE


Devid rọ dia osuigegede kugbe ovie na, vwo emamọ igbeyan. Ẹwẹn avwanre sa djẹ kpo ohwo kerẹ Jonatan. (1 Sam. 18:1) Ẹkẹvuọvo, Devid ji vwo igbeyan efa kerẹ ọmraro Natan. Baibol na ghwa vuẹ avwanre ọke rẹ ugbeyan rayen vwọ tonphiyọ-ọ. Dedena, o vwo ọke ọvo rẹ Devid vwọ vuẹ Natan obo rọ guọnọ ru kerẹ ugbeyan. Devid guọnọ bọn uwevwin kẹ Jihova. O muẹro nẹ Devid vwẹ ẹro ọghanghanre vwo nẹ uchebro rẹ Natan kerẹ ugbeyan kugbe ohwo ro vwo ẹwẹn ọfuanfon rẹ Jihova.—2 Sam. 7:2, 3.

Ẹkẹvuọvo, orọnvwọn ọvo da rhe phia ro phi oyerinkugbe rayen phiyọ ẹdia rẹ imuoshọ. Ovie Devid nene Batsheba gbe igberadja, o de ji hwe ọshare rọyen, Yuraya. (2 Sam. 11:2-21) Devid fuevun kẹ Jihova ikpe buebun re, o ji titi orhiẹn abavo. Ẹkẹvuọvo, o de rhi ru umwemwu ra ghẹmrẹ nana! Die yen phia kẹ omamọ ovie nana? Ọ riẹn oborẹ umwemwu rọyen na gan te? O rorori nẹ o se sionu kẹ Ọghẹnẹ?

Die yen Natan che ru? Ọ cha vwẹ uphẹn kẹ ohwo ọfa nẹ ọ ra vuẹ ovie na obo ro ruru? Ihwo efa tobọ je riẹn kpahen oborẹ Devid hwe Yuraya wan. Natan che phioma phiyọ ẹdia na rere ugbeyan rayen fan? Arhọ rẹ Natan tobọ jehẹ ukpokpogho siẹrẹ o de bru Devid ra. Ọ diẹ Devid yen hwe Yuraya rọ riẹn emu vuọvo-o?

Dedena, Natan ọmraro rẹ Ọghẹnẹ. Ọ riẹnre nẹ ọyen de fotovwin, o che djobọte oyerinkugbe rọyen vẹ Devid, ẹwẹn obrorhiẹn rọyen ji che kpokpo. Ugbeyan rọyen, Devid ru obo re brare vwẹ ẹro rẹ Jihova. Ovie na guọnọ ukẹcha rere ọ vẹ Ọghẹnẹ sa vwọ rhoma vwo omamọ oyerinkugbe. Vwọrẹ uyota, Devid guọnọ uvi rẹ ugbeyan asaọkiephana. Natan, oka rẹ ugbeyan tiọyen. Ọ vwẹ ota na phia womarẹ udje ro se te ẹwẹn rẹ Devid ọ vwọ dianẹ ọ ka dia osuigegede jovwo na. Natan vwẹ ovuẹ rẹ Ọghẹnẹ vwọ kẹ Devid vwẹ idjerhe rẹ Devid da sa mrẹ oborẹ umwemwu rọyen na gan te, o mi ji ru orọnvwọn kpahọn.—2 Sam. 12:1-14.

Die wo che ru siẹrẹ ugbeyan wẹn de ru umwemwu ọgangan? Wo se roro nẹ wọ da ta ota phia, ugbeyan rẹ ovwan cha fan. Yẹrẹ wo se roro nẹ, wọ da vuẹ ekpako na, ihwo re sa vwẹ ukẹcha kẹ ugbeyan wẹn, o mudiaphiyọ nẹ wo kuro phiyotọ. Die wo che ru?

Gianni, re djunute vwẹ obenu na da ta: “Me mrẹvughe nẹ emu ọvo shechọ. Maurizio rhe rhie evun kẹ vwẹ kirobo ro ruẹ jovwo-o. Mi de brora dede nẹ ọ bẹn kẹ vwẹ gangan. Ki mi roro: ‘Die me cha vuẹ ro jẹ ẹriẹn? Ivun se miovwon!’ Jẹ, me vwọ karophiyọ oborẹ avwanre yono kpahen re, mi de fiudugberi ra ta ota kẹ. Maurizio ka chọn vwẹ uko jovwo re. Me guọnọ nẹ ugbeyan avwanre fa-an, ẹkẹvuọvo me guọnọ chọn uko kidie mi vwo ẹguọnọ rọyen.”

Maurizio da ta: “Gianni ta uyota kẹ vwẹ, obo rọ tare na gbare. Me riẹnre nẹ ọ diẹ ọyen yẹrẹ Jihova yen so obo ri nẹ obuko rẹ umwemwu mẹ na rhe-e. Mi de rhiabọreyọ ọghwọku na, ọke ọvo vwọ wan nu, me da rhoma mudia gan vwẹ ukoko na.”






UGBEYAN DA HẸ UKPOKPOGHO


Devid ji vwo igbeyan efa ri bicha vwẹ ọke rẹ ukpokpogho. Ọvo tiọyen yen Hushai, rẹ Baibol na seri nẹ “ugbeyan ri Devid.” (2 Sam. 16:16; 1 Ikun 27:33) Ọ sa dianẹ ọ wian vwẹ aguare rẹ ovie na jovwo kerẹ uvi rẹ ugbeyan, rọ yan uwevwin ra vuẹrẹ vwẹ odjahọn.

Ọke rẹ ọmọ rẹ Devid re se Absalọm vwọ reyọ uvie na mie, ihwo rẹ Izrẹl buebun da ka ẹbẹre rẹ Absalọm, ẹkẹvuọvo Hushai ru ọtiọye-en. Devid vwọ djẹ, Hushai de brora. Oborẹ ọmọ rọyen vẹ ihwo efa rọ vwẹroso ruro na, da Devid mamọ. Ẹkẹvuọvo, Hushai fuevun kẹ kerẹ ohwo ro muegbe rọ vwọ vwẹ arhọ rọyen kpahotọ rere ọ sa vwọ yanghan iroro rẹ Absalọm na. Ọ diẹ fikirẹ iruo rọyen kerẹ ohwo rọ wian vwẹ aguare rẹ Devid yen nẹrhẹ o vwo ẹwẹn nana-a. Ẹkẹvuọvo, omamọ rẹ ugbeyan rọ fuevun dẹn, ọyen o ruẹ.—2 Sam. 15:13-17, 32-37; 16:15–17:16.

Ọ vwerhoma ra vwọ mrẹ iniọvo eya vẹ eshare ri vwo oyerinkugbe rọ vrẹ e di vwo ruiruo ra vwọ kẹ ohwo vwẹ ukoko na. Womarẹ uruemu rayen ayen tanẹ, “Mẹvwẹ ugbeyan wẹn, ọ diẹ a gba vwẹ ruo-o, ẹkẹvuọvo kidie nẹ wọ pha ghanghanre kẹ vwẹ.”

Ọnana yen oborẹ oniọvo re se Federico rhiẹromrẹ. O se chirakon rẹ ebẹnbẹn evo ri tere oma kidie ugbeyan ọghanghanre rọyen re se Antonio bicha. Federico da ta: “Ọke rẹ Antonio vwọ kua rhe ukoko avwanre, avwanre da rhe dia igbeyan. Avwanre ihwo ivẹ idibo rowian, avwanre je wian kuẹgbe mamọ. O rhe kri-i, e de vwo mu ọkpako. Vwọ vrẹ ugbeyan mẹ, ọ je hepha kerẹ oniru vwọ kẹ vwẹ.” Federico de ru umwemwu ọvo. Kpakpata, ọ da yare ukẹcha rẹ ekpako na, ẹkẹvuọvo ọ rha sa ga kerẹ ọkobaro yẹrẹ odibo rowia-an. Die yen Antonio ruru?



[image: Federico vẹ ekpako na vwo echidiotọ, Antonio ghwọrọ ọke rọ vwọ nabọ kerhọ kẹ ji phiuduphiyọ awọ]
Ọke rẹ Federico vwo hirharoku ebẹnbẹn, ugbeyan rọyen Antonio nabọ kerhọ kẹ je vwẹ uchebro vwọ kẹ







Federico vwọ karophiyọ, ọ da ta: “Me mrẹrẹ nẹ ẹdia mẹ na da Antonio mamọ. O bicha vwẹ dẹn. Ọ ghene guọnọ nẹ me rhoma mudia gan vwẹ ukoko na, ọ yan juvwe vwo kakaka-a. O phiuduphiyawọ mẹ rere me vwọ yọnre gan, ofu vwo juvwe edje.” Antonio da ta: “Me vẹ Federico nabọ ghwọrọ ọke kugbe. Me guọnọre nẹ ọ riẹn nẹ o se rhie evun kẹ vwẹ kpahen kemu kemu, tobọ ji te obo re miavwọn.” Ọ kẹ ohwo omavwerhovwẹn nẹ Federico rhoma mudia gan vwẹ ukoko na, a da rhoma reyọ vwo mu ọkobaro kugbe odibo rowian. Antonio da ta: “Dede nẹ ọ diẹ ukoko vuọvo yen avwanre hepha enẹna-a, oyerinkugbe avwanre kpẹkpẹ vrẹ obo ri jovwo.”



[image: Federico vẹ Antonio nabọ riavwerhen rẹ ọke ayen ghwọrọ kuẹgbe]







WO CHE NO NẸ E KU WE PHIYOTỌ?


Die wo che ru siẹrẹ ugbeyan rọ kẹrowẹ da sen wẹ ọke wọ vwọ ma guọnọ ukẹcha rọyen? A mrẹ vwo dje ọmiaovwẹ rọye-en. Wo se vwo ghovwo? Oyerinkugbe rẹ ovwan sa rhoma gan kirobo rọ hepha jovwo?

Roro kpahen obo re phia kẹ Jesu vwẹ ẹdẹ re koba rẹ akpeyeren rọyen. Ọ vẹ idibo rọyen nabọ ghwọrọ ọke kugbe, ayen ji vwo omamọ oyerinkugbe. Jesu tobọ se ayen igbeyan rọyen. (Jọn 15:15) Ẹkẹvuọvo, die yen phiare ọke re vwo muo? Idibo na da djẹ jovwo. Pita tare jovwo nẹ ọyen cha sa yanjẹ Onini rọyen vwo-o, ẹkẹvuọvo vwẹ ason yena, Pita da sen nẹ ọyen tobọ vughe Jesu-u!—Mat. 26:31-33, 56, 69-75.

Jesu riẹnre nẹ ọyen ọvo yen che hirharoku ọdavwini rọ koba ro che rhiẹromrẹ. O se roro nẹ e ku ọyen phiyotọ. Dedena, otaẹtakuẹgbe rọyen vẹ idibo na ọke ra vwọ rhọvwọn nushi nu, djerephia nẹ ivun rẹ idibo na miovwiro-o, yẹrẹ ọ tobọ muophu kpahen aye-en. Jesu rhoma kere echobọ rẹ idibo na vwọ kẹ aye-en, tobọ ji te oborẹ ayen ruru vwẹ ason re vwo muo na-a.

Vwọ fẹnẹ ọyena, Jesu phiuduphiyawọ rẹ Pita vẹ idibo ichekọ na. O djerephia nẹ ọ vwẹroso ayen ọke rọ vwọ kẹ ayen odjekẹ sansan ri shekpahen iruo aghwoghwo na. Jesu ji ni idibo na kerẹ igbeyan rọyen. Ẹguọnọ ro djephia te ayen ẹwẹn mamọ. O muẹro nẹ ayen rhe vwo ẹwẹn ayen vwọ rhoma sen Jesu kakaka-a. Ayen da nabọ ruiruo rẹ Jesu vwọ kẹ ayen na.—Iruo 1:8; Kọl. 1:23.

Oniọvo aye Elvira karophiyọ ọke rọ vẹ ugbeyan rọyen Giuliana vwo vwo ẹghwọ, ọ da ta: “Ọ da vwẹ mamọ ọke rẹ Giuliana vwọ vuẹ vwẹ nẹ mi ru obo ri miovwiro ivun. Obo mi ruro na ghini yovwi-in. Ẹkẹvuọvo, obo ri me gbevwunu yen ọdavwẹ ro vwo kpahen ovwẹ, o ji roro kpahen oborẹ uruemu mẹ na sa so kẹ vwẹ. Omamọ uruemu rọyen na cha sa chọrovwẹro-o, ukperẹ ọ vwọ tẹnrovi echobọ mẹ, o de mu ẹwẹn kpahen oborẹ uruemu mẹ na che djobọte vwe wan. Me kpẹvwẹ Jihova nẹ mi vwo ugbeyan rọ vwẹ ọdavwẹ mẹ vwọ ka obaro rẹ ọ rọyen.”

Ọtiọyena, die yen omamọ ugbeyan che ru siẹrẹ oyerinkugbe rayen da hẹ ẹdia rẹ imuoshọ? O che muegbe rọ vwọ vuẹ ọrivẹ rọyen vwẹ idjerhe rẹ ẹguọnọ. Ugbeyan na cha dia kerẹ Natan vẹ Hushai ri bicha Devid vwẹ ọke rẹ ukpokpogho, ọ je cha dia kerẹ Jesu ro vwo ghovwo. Wẹwẹ oka rẹ ugbeyan tiọyen?









[image: Isiesi rẹ awanre ra mrẹ vwẹ oma rẹ ochẹ re ruru ikpe 3,000 re wanre dje odẹ rọhẹ Baibol na phia]



Odẹ rẹ Baibol Vwẹ Oma rẹ Ochẹ rẹ Awanre









[image: Ochẹ re ruru ikpe 3,000 re wanre]


Vwẹ 2012, a tọn ẹbẹre sansan rẹ ochẹ re ruru ikpe 3,000 re wanre mrẹ, ọnana kpare oruru rẹ ihwo ri ruẹ ehiahiẹ. Diesorọ oborẹ ayen tọn mrẹ na vwọ ghanre? Ọ dia ẹbẹre sansan rẹ ochẹ na yen ghanre-e, ẹkẹvuọvo obo re si phiyọ ayen.

Ihwo ri ruẹ ehiahiẹ na vwọ rhuẹrẹ ẹbẹre sansan rẹ ochẹ na kugbe nu, ayen da mrẹ isiesi rẹ awanre ọvo vwẹ oma rọyen. Ọ tare nẹ, “Eshba’al Ben [ọmọ rẹ] Beda’.” Ọna yen obọ rẹsosuọ ihwo ri ruẹ ehiahiẹ vwo tu mrẹ odẹ nana vwẹ orọnvwọn rẹ awanre.

Vwọrẹ uyota, a je mrẹ Eshbaal ọfa vwẹ Baibol na, ọyen ọvo usun rẹ emọ rẹ Ovie Sọl. (1 Ikun 8:33; 9:39) Ọshare ọvo ro yono ọbe kodo re se Yosef Garfinkel ro ji vwobọ vwẹ ehiahiẹ nana, da ta: “Ọ vwerhoma nẹ a mrẹ odẹ re se Eshba’al vwẹ Baibol na ọke rẹ usuon rẹ Ovie Devid, ọke vuọvo yena yen a je vwọ ma ochẹ rẹ ihwo ri ruẹ ehiahiẹ rhe tọn mrẹ na.” Ihwo evo roro nẹ ọke rẹ Ovie Devid ọvo yen e vwo se odẹ nana. Abọ ọfa, owian rẹ ihwo ri ruẹ ehiahiẹ na rhọnvwephiyọ oborẹ Baibol na tare.

Vwẹ asan ọfa rẹ Baibol na, e se odẹ rẹ Eshbaal na Ish-bosheth, a vwẹ “bosheth” vwo wene “baal.” (2 Sam. 2:10) Diesorọ? Ihwo evo ri ru ehiahiẹ da ta: “Vwẹ II Samuẹl a ghwa vwẹ odẹ na vwo ruiruo ọtiọye-en kidie o churobọ si ọghẹnẹ rẹ ihwo rẹ Kenan re se Ba’al, rọ dia ọghẹnẹ rẹ osio, ẹkẹvuọvo odẹ na dẹn . . . a sẹro rọyen vwẹ ọbe rẹ Ikun Rivie.”

^ ***sn une 108 Jiri Jihova Fikirẹ Uvie Rọyen***
Une 108
Jiri Jihova Fikirẹ Uvie Rọyen
(Ẹvwọphia 21:2)
1. Jihova vwẹ Jesu vwo mu
Ovie ro che su’ihw’eje.
O che sun vw’idjerhe r’ọvwata,
Ji che ru’ọhọre r’Ọghẹnẹ.
(EKUO)
Jiri Jah n’ọ vw’Ọmọ rọyen mu.
Kuvwie ki Jesu, igodẹ.
Re vwomakpotọ nene ọkieje,
je yọnr’irhi rọy’eje.
Jiri Jah n’ọ vw’Ọmọ rọyen mu,
Ovie rọh’obodjuvwu re,
Ọ rọ vw’ogangan v’ophikparobọ
Vwo ru’odẹ r’Ọghẹnẹ fon.
2. Ọghẹnẹ yen j’ihwo reyọ
Vwọ dia’iniọvo ri Kristi.
Ihwo nana che sun vw’Uvie na,
Ru’akpọ na phiy’iparadais.
(EKUO)
Jiri Jah n’ọ vw’Ọmọ rọyen mu.
Kuvwie ki Jesu, igodẹ.
Re vwomakpotọ nene ọkieje,
je yọnr’irhi rọy’eje.
Jiri Jah n’ọ vw’Ọmọ rọyen mu,
Ovie rọh’obodjuvwu re,
Ọ rọ vw’ogangan v’ophikparobọ
Vwo ru’odẹ r’Ọghẹnẹ fon.
(Ji ni Isẹ 29:4; Aiz. 66:7, 8; Jọn 10:4; Ẹvwọ. 5:9, 10.)









^ ***sn une 81 ‘Ru Esegbuyota Avwanre Ganphiyọ’***
Une 81
‘Ru Esegbuyota Avwanre Ganphiyọ’
(Luk 17:5)
1. Fikirẹ jẹgba r’avwanre, Jihova,
Ẹwẹn r’avwanre vọnre v’umwemwu.
J’umwemwu’ọvo r’avwanre shufi rọyen​—
J’esegbuyota e vwo kpah’owẹ.
(EKUO)
Biko vw’ukẹcha k’avwanre Jihova
Vwo ru’esegbuyota r’avwanre gan.
Ruo ganphiyọ fikir’arodọnvwẹ wẹn
Avwanre vwọ nabọ muọghọ kẹ wẹ.
2. Biko brub’esegbuyota r’avwanre.
Ababọ rọyen a sa ga wẹ rẹ.
Esegbuyota r’avwanre adjarhọ.
Oshọ r’obaro na mu’avwanre rẹ.
(EKUO)
Biko vw’ukẹcha k’avwanre Jihova
Vwo ru’esegbuyota r’avwanre gan.
Ruo ganphiyọ fikir’arodọnvwẹ wẹn
Avwanre vwọ nabọ muọghọ kẹ wẹ.
(Ji ni Jẹn. 8:21; Hib. 11:6; 12:1.)









^ ***sn une 65 “Ọnana Hẹ Idjerhe Na”***
Une 65
“Ọnana Hẹ Idjerhe Na”
(Aizaya 30:20, 21)
1. Idjerh’ọvo herọ,
Idjerhe r’ufuoma.
Ọn’idjerhe r’awanre,
Wo yono kpahen,
Ọn’idjerhe ri Jesu
Kristi yon’uwe.
Ibaibol na sere,
Idjerhe r’ufuoma.
(EKUO)
Ọnana yen idjerhe r’arhọ na!
Di’evun rọyen wo ji n’akọkọ rẹ!
’Ghẹnẹ yen se: ’djerhe na, ọ na;
Wo n’uko rẹ, idjerhe na, ọ na.
2. Idjerh’ọvo herọ,
Idjerhe r’ẹguọnọ.
Ọghẹnẹ yen dj’idjerhe
Nana k’avwanre.
Ẹguọnọ rọyen vọn
re v’o-ma-vwe-rho-vwẹn.
Vwọr’uyota, ọna
n’idjerhe r’ẹguọnọ.
(EKUO)
Ọnana yen idjerhe r’arhọ na!
Di’evun rọyen wo ji n’akọkọ rẹ!
’Ghẹnẹ yen se: ’djerhe na, ọ na;
Wo n’uko rẹ, idjerhe na, ọ na.
3. Idjerh’ọvo herọ,
Idjerhe r’arhọ na.
Jihova tan’idje
rhe nana me yovwin.
Ọnan’idjerhe r’u
fuoma kugb’ẹguọnọ.
J’akpẹvwẹ Jihova,
Vwọ k’idjerhe nana.
(EKUO)
Ọnana yen idjerhe r’arhọ na!
Di’evun rọyen wo ji n’akọkọ rẹ!
’Ghẹnẹ yen se: ’djerhe na, ọ na;
Wo n’uko rẹ, idjerhe na, ọ na.
(Ji ni Une 32:8; 139:24; Isẹ 6:23.)









^ ***sn une 61 Oka rẹ Ohwo Ofori nẹ Me Dia***
Une 61
Oka rẹ Ohwo Ofori nẹ Me Dia
(2 Pita 3:11)
1. Die me sa vwọ kẹ wẹ, vwọ hwosa kẹ wẹ
Jihova Ọghẹnẹ, ifikir’arhọ mẹ?
Me rey’Ota wẹn, n’oma mẹ ker’ughegbe;
Biko chọn vw’uko me vwọ mr’oma mẹ fiotọ.
Me vwomakpahotọ k’iruo r’ẹga wẹn,
Ọ di’unu ghevweghe mi vwo brorhiẹn na rẹ.
Me vw’ẹga vwọ kẹ wẹ v’ubiudu m’eje,
Ju vwe ghw’aghọghọ vwọ rhi’ubiudu wẹn.
2. Vw’ukẹcha vwọ kẹ vwẹ vwọ fuẹr’oma mẹ,
Me vwọ ri’oka r’ohwo wọ guọnọ ne me dia.
Wọ nabọ fuevun, k’ihwo re fuevun kẹ wẹ;
Ju vwe di’ọvo r’ihwo ri r’udu wẹn ghọghọ.
(Ji ni Une 18:25; 116:12; 119:37; Isẹ 11:20.)

